
1 . . . 
 

 
Va Micky ny lhie er e volg er y vrat laare, 
daahghey yn caslys echey dy kiarailagh.  Va’n laue 
echey gonnagh lurg da jannoo yn clane speyr agh 
cha jagh eh çheu-hoal jeh ny linnaghyn eer un 
cheayrt. Ghow eh baare-felt gorrym s’trimmey as 
ghow eh toshiaght er y logh. V’eh er hayrn eh hene 
ny hassoo er yn faiyr ghlass er çheu yn loghey. 
Vlake eh dy gyere er y chaslys, as va mian echey 
feddyn aght ennagh dy hooyl dy jeeragh stiagh 
ayn. Va mian echey shooyl trooid ny farvaneyn 
liorish yn ushtey gorrym.  

 
Cha row eh geearree ve aynshoh ’sy çhamyr hoie 
echey hene. Cha nee marish ny shuyraghyn 
shinney echey, Meryl as Mandy as Mona.  Cha nee 
dy shickyr marish e huyr s’aa, Marigold. As er-
lheh tra va Mummig as Jishag er-çhee goll magh 
rish yn fastyr beg. 
    ‘Agh bee shiu ooilley mie dy liooar?’ as 
Mummig. 
    ‘Dy jarroo, bee,’ as Meryl. Ren ee mynghearey. 
Ren Mandy as Mona as Marigold mynghearey  
neesht. Cha row eh ayns Micky dy vynghearey er  



chor erbee. 
    ‘Uss ta’n curmeyder, Veryl. Gyn çhellveeish 
derrey vees yn arnane jeant euish, ny ’neenyn 
shinney. As jean shickyr dy vel Micky as Marigold 
ayns ny lhiabbeeyn oc roish nuy er y chlag.’ 
    ‘Kiart dy liooar, Vummig,’ as Meryl. 
    ‘Vandy as Vona, te erriu jannoo ny ta Meryl 
ginsh diu, neesht,’ as Mummig. 
    ‘Cre’n faghid!’ as Mandy. 
    ‘Cha nel shin geearree ish ve ooilley sareydagh 
harrin,’ as Mona. 
    ‘Ny jean troggal troddan aynshoh nish,’ as 
Mummig. ‘Veryl, bee uss resoonagh, nagh bee? 
Ny foshil yn dorrys da peiagh ennagh. As my vees 
red erbee aggairagh, cha nel shin agh sheese y raad 
ayns thie Naunt Kathleen. Ta’n earroo çhellvane 
ayds, nagh vel? Jus cur eam orrin.’ 
    ‘Agh ny bee shiu cho daaney as dy hellvane 
sleih elley,’ as Jishag. ‘Cre’n aght foddym feddyn 
argid dy liooar dy eeck yn coontys shoh chaie, cha 
s’ayms. S’agglagh ny ’neenyn shiuish, cowag 
cowag cowag rish ooilley ny caarjyn eu.’ 
    ‘Ny gow imnea mychione veg,’ as Meryl. 
    Ny yei, va dreagh imneagh er Mummig. 
    ‘Foddee nagh kiart dooin eh faagail ad,’ as ish. 
‘Dy row mee er hirrey er Mwarree Coyr dy freayll 
arrey er ny paitçhyn.’ 
    ‘Ta mee kiare bleeaney jeig dy eash, Vummig! 
Foddyms freayll arrey er ny paitçhyn,’ as Meryl. 
    ‘As cha nel shinyn nyn lhiennoo,’ as Mona. 
‘Wahll, cha nel shinyn, yn troor smoo, nyn 
lhiennoo.’ 
    ‘Cha nel mish my lhiannoo noadyr,’ as Micky 
dy faitagh, choud’s v’eh tayrn tonnyn beggey 
cassagagh er yn logh echey. 
    ‘Mish my lhiannoo,’ as Marigold, jus dy chroo  

doilleeid. ‘Ta, cha nel mith agh my wabban 
beggee-weggee.’  Ghow ee urree thit jiooldagh as 
chroym ee sheese dy yannoo beg ee hene. ‘By wie 
lhiam bwithtag, Vummee-Wummee. Dooyth 
bithkee bwathtal hockee ath bee’m my wabban 
bwaew.’ 
    ‘Gyn brishtag hocklaid elley! Vel oo dy 
chlashtyn shen, Veryl, cha nel ad dy ghoaill veg 
elley dy ee, kiart dy liooar?’ 
    ‘Geeawee bwithtag!’ ren Marigold caayney, as 
ren ee meill vabbanagh. 
    ‘Scuirr veih’n ommidjys shen.  Bee dty ’neen 
vie,’ as Mummig, cur paag jee. 
    Hyndaa ee gys Micky, as yeeagh ee er yn 
chaslys echey. 
    ‘S’aalin shen, veen,’ as Mummig. ‘C’red ta 
ooilley ny reddyn cruittagh shoh.’ 
    ‘Sleityn,’ as Micky. 
    ‘Oh she,’ as Mummig. ‘As cre’n ayrn t’ou 
jannoo nish? She awin t’ayn, nee?’ 
    ‘Cha nee, she logh t’ayn.’ 
    ‘Oh, logh, eh?’ as Mummig. ‘As yn ayrn glass – 
shen magher.’ 
    ‘She lheeannee ee as she keyll ta’n ayrn glass 
s’trimmey.’ 
    ‘Cha nel peiagh erbee ry-akin,’ as Mummig. 
    ‘Ta, ta fer ayn,’ as Micky, as heeyn eh magh 
mair er yn fer peeogeagh va ny hassoo liorish yn 
logh. 
    ‘Oh ta. Agh jus unnane. Nagh bee trimshey 
ersyn gyn peiagh erbee elley?’ 
    ‘Cha bee eer beggan,’ as Micky. Shoh va caslys 
jeh thalloo druaightagh as v’eshyn yn un pheiagh 
va cummal aynshen, as cha row eer un huyr echey, 
gyn gra veg jeh kiare, as s’eunyssagh eh dasyn. 
    ‘Tar royd, bee yindys ec Kathleen er raad ’sy  



theihll ta shinyn,’ as Jishag dy meehurransagh.    
‘Jeeagh er caslys braew Micky,’ as Mummig. 
    ‘Mmm,’ as Jishag. Cha row eh coontey monney 
jeh’n chaslys. Ny keayrtyn ve jeeaghyn nagh row 
eh coontey monney jeh Micky noadyr. 
    ‘Slane lhiat, eisht, Vicky,’ as Mummig, as 
chroym ee sheese dy chur paag da. 
    ‘Mith geeawee bithkee,’ as Marigold, foast 
lhiggey urree dy row ee ny babban. Ren ee 
corlheimyraght mygeayrt ayns croymmey conning 
as dy taghyrtagh ren ee roie stiagh dy jeeragh er 
Micky, as woaill ee yn roih echey va daahghey. 
Va’n logh gorrym skeolley harrish yn chummey 
beg jeh Micky. 
    ‘Jeeagh er ny va jeant ayd!’ as Micky, as ren eh 
seiy ee neesht. 
    Heiy Marigold reesht. V’ish blein ny s’aa na 
eshyn agh hannah v’ee kiart cho mooar, as foddey 
ny s’troshey. Dy beagh caggey eddyr oc, va fys ec 
Micky er quoi jeu veagh yn barrialtagh. 
    ‘Kiart eisht,’ as Mummig dy imneagh. ‘Oh, 
Varigold, cha row shen ro vie, row? Ta Micky 
boght er ve tayrn yn caslys shen rish ooryn as nish 
t’ou uss er chur er tayrn drogh screeu er.’ 
    ‘Cha row shen foym,’ as Marigold, meekey ny 
sooillyn mooarey gorrym eck. ‘S’treih lhiam dy 
mooar shen, Vicky.’ 
    ‘Lhig da’n ghuilley co-streeu er-e-hon hene,’ as 
Jishag. ‘Tar royd.’ 
    Hug eh e roih mygeayrt Mummig as ren eh 
leeideil dy siyragh ee sheese yn halley as magh ass 
yn dorrys toshee. 
    ‘Seyrsnys!’ as Meryl, choud’s v’ee goll dy 
jeeragh gys yn çhellvane. 
    ‘Smooinee mee nagh ragh ad arragh,’ as Mandy,  
as ish foaddey yn çhellveeish. Hug ee e cassyn  

seose er yn aashag, dy row ny braagyn roie sollagh 
eck er yn vrocaid mie. 
    ‘Cre mychione bit dy chiaull?’ as Mona, as 
doadd ee yn radio ga dy row yn çhellveeish 
buirrooghey magh hannah. 
    ‘Gow shiu kiarail,’ as Micky. ‘Foddee dy jig ad 
er-ash. Foddee dy row red ennagh jarroodit ec 
Mummig. Ta fys eu er yn veoyn eck.’ 
    Cha row eh agh geabey dy yannoo shickyr nagh 
jinnagh ad tayrn boirey orroosyn hene agh ren ad 
ooilley soghal. 
    ‘Ta fys ain er yn veoyn ayds, Vnr Vie-vie,’ as 
Mona, as dardjee ish yn kiaull eer ny s’yrjey. 
    ‘Ta Micky my vraar cur my volg aggair,’ as 
Marigold.  ‘Vel drogh screeu beggee-weg er yn 
chaslys yindys-windyssagh echey? Nagh bee yn 
fer shen treih gyn cumraag? Agh shen eh, nee’m 
cur da drogh screeu ny ghaa elley myr 
cumraagyn.’ Ghreim ee baare-felt as ren ee drogh 
screeuyn ooilley harrish yn chaslys, dy row eh 
mhillit dy bollagh. 

 
    ‘Scuirr veih ve cho piandagh, Varigold,’ as 
Meryl, leaystey laue ec e shuyr veg, agh eisht 



ghow e carrey toshiaght er loayrt ’sy çhellvane as 
haink Meryl dy ve baiht ayns coloayrtys feer liauyr 
mychione bleb dy ghuilley ennagh er y varroose 
goll dy valley veih’n scoill. 
    Va Marigold piandagh dy jarroo, smooinee 
Micky. V’ee caigney eh gollrish ny beishtyn feiy’n 
laa as dy mennick lieh raad fud ny h-oie. Ve 
jeeaghyn nagh voddagh eh rieau cur stap urree. 
Cre’n aght oddagh oo cur stap er ny beishtyn? 
Smooinee eh er tarrar yn feeackleyr. Smooinee eh 
dy foddeeagh er tarrarey Marigold. Va shen 
cooney lesh beggan. Hug ee eab gyn cur shilley er 
yn chaslys mhillit echey. Va fys echey er yn 
eiyrtys dy beagh shen jeant echey. 
    ‘Ta Micky er-çhee keayney!’ dyllee Marigold 
dy boggyssagh. 
    ‘Cha nel mee,’ as Micky dy groamagh. 
    ‘Ta, t’ou uss dy jarroo, ta’n veill ayd ooilley er- 
creau. Ta fys aym dy kinjagh. Nieuniag, nieuniag.’ 
    ‘Cha nel mee keayney,’ as Micky dy fergagh, as 
eh rubbey e hooillyn. 
   ‘Trog dty chree, ghooinney veg,’ as Mandy, as 
heeyn ee magh as hayrn ee Micky seose er yn 
aashag lioree. ‘Tar as jeeagh er y çhellveeish, eh?’ 
    Va Micky lieh-lhie er Mandy, as eh 
stronnaghey. Cha row pabyr sheeidey echey. Cha 
row pabyr sheeidey ecksh noadyr, agh ren ee 
rubbey yn eddin echey lesh yn vuinneel jeh’n 
lheiney ollish eck. S’cummey lesh Mandy ny 
eaddeeyn eck. V’ee rieau ceau shenn lheintyn as 
jeenyn neuskeoigh as va’n folt eck giare as 
friogganagh as ny-hassoo-seose-dagh-ooilley-
voayl, as shimmey peiagh va smooinaghtyn dy row 
ee ny ghuilley. 
    Bare lesh Micky Mandy shaghey ny shuyraghyn  
elley echey. Ny keayrtyn v’ee jeeaghyn dy ve ny  

smoo gollrish guilley na eshyn. Va claare chowag 
goll er creeley as by vie leshyn ee agh tra dooyrt 
Mandy ‘Ro ghree!’ as cheaghil ee ammyryn, 
dooyrt Micky ‘Ro ghree!’ neesht. Cheaghil Mandy 
reesht as reesht, as dosnee ish dy meehurransagh. 
    ‘Cha nel agh bart dy hrustyr ayn. Lhig dooin 
jeeaghyn er my feeshag bluckan coshey,’ as ish. 
    ‘Cha nel mee son jeeaghyn er yn çhenn orçh 
bolvaneagh shen,’ ren Mona soghal. ‘Neemayd 
jeeaghyn er my feeshag Kylie.’ 
    ‘Cha jean, ny Mucawinyn Kiarailagh ayms!’ 
hirr Marigold. Va sheean quaagh ec yn choraa eck. 
Va red ennagh ’sy veeal eck. Va kinneigyn dy 
hocklaid festit rish ny meillyn jiarg-bane eck. 
    ‘Y vuc uss, t’ou uss er n’ee yn vrishtag hocklaid 
shen lurg ooilley,’ as Mona. ‘Wahll, gowyms fer 
jeu, neesht.’ 
    ‘Cha nod oo, son dee mee yn fer s’jerree, ha  
ha,’ as Marigold. 
    ‘Cha nel shen jonnick,’ ren Mona keayney. 
    ‘Bee nyn dost, ooilley jiu,’ dyllee Meryl. Ren ee 
loaghtey ’sy phoggaid eck dy gheddyn e sporran as 
cheau ee eh gys Mandy. ‘Shoh, sheese lhiat gys yn 
çhapp as kionnee paart dy choke as crispyn er-nyn-
son ooilley, eh?’ 
    ‘Yindyssagh!’ 
    Sheese lesh Mandy. Haink ee er-ash lesh queig 
stainnaghyn dy choke as queig paggaidyn dy 
chrispyn as feeshag noa-cummit er-mayl neesht. 
    ‘Hoi, cha nel mee geeck son shen neesht, cha 
nel shen jonnick,’ as Meryl. 
    ‘Oh immee royd, va mian aym fakin eh rish 
foddey, as t’eh bunnys dy kinjagh mooie er mayl,’ 
as Mandy. ‘She Gyrn Eulyssagh eh – ta fys ayd er, 
yn fillym mychione conreeaght.’    ‘Wow!’ as 
Mona. ‘T’ad ooilley er vakin eh ’sy vrastyl aym as  



t’ad gra dy vel eh ard-yindyssagh. T’ou fakin 
ooilley yn sleih shoh ta goll er raipey ayns peeshyn  
ec ny conreeaghtyn.’ 
    ‘Oh feer vie,’ as Marigold. ‘Vel palçhey fuill 
ayn?’ 
    ‘Cha lhisagh ish fakin eh,’ deam Meryl. ‘Bee eh 
ro agglagh er-e-son.’ 
    ‘S’mie lhiam agglagh,’ as Marigold. ‘She ec 
Micky bee ny drogh ashlishyn.’ 
    ‘Cha bee,’ as Micky, ga dy row fys echey dy 
row Marigold kiart. 
    ‘Cha lhisagh Micky jeeaghyn er,’ as Meryl, agh 
v’ee ro harroogh çhellvane carrey elley nish, as dy 
leah v’ee cho tarroogh loayrt, by gummey lhee 
quoi va jeeaghyn er. 
    Va Gyrn Eulyssagh yn fillym s’agglee v’ad 
reiau er n’akin. Ghow eer Mandy toshiaght er 
shuilgey ny ingnyn eck tra haishbyn yn conreeaght 
e feeackleyn as ren eh lheimmey er ny ourallee 
echey. Ren Mona screeaghey dagh keayrt ghow eh 
toshiaght  er  raipey.  Ren Marigold garaghtee, agh 
va’n choraa eck ro ard, as v’ee freayll cur eddinyn 
urree hene. Va greim çhionn ec Micky er Mandy. 

 

Rish yn chooid smoo jeh’n traa ren eh keiltyn yn 
eddin eck noi yn shlingan chraueagh eck. Ghoon 
eh e ghaa hooill as hug eh e laueyn harrish ny 
cleayshyn echey, agh oddagh eh foast fakin ayns 
aght ennagh ny feeackleyn liauyrey birragh va 
glistral lesh fuill oor, foast clashtyn yn gull 
agglagh neuheiltagh shen. 
    Tra haink yn fillym gy kione fy yerrey hoal v’ad 
ooilley nyn dost rish kuse dy hallidyn. 
    ‘Wow!’ as Mona dy craagh. 
    ‘Mie, eh?’ as Mandy. 
    ‘Bare lhiam ny ayrnyn raipey,’ as Marigold. 
    Cha dooyrt Micky veg. 
    ‘Tar shiu riu, she anmagh dy liooar,’ as Meryl, 
cur sheese yn çhellvane fy yerrey. ‘Seose lesh ny 
fir veggey gys nyn lhiabbeeyn çhelleeragh. As uss, 
Vona, bee Mummig as Jishag er-ash dy leah. 
Nee’m çhellvane keayrt elley dy bieau as eisht 
bee’m heose dy chur oie vie erriu.’ 
    Cha row Meryl dy feer ro foddey yn cheayrt 
shoh as ren ee filley Micky fo’n chooid lhiabbagh 
as hug ee paag oie vie da kiart myr yinnagh 
Mummig. Agh cha nee Mummig ish ayns firrinys, 
myr shen cha dod ee livrey Micky veih ve cho 
agglit. 
    Chroym eh stiagh er hene fo’n churleid rangagh 
echey agh ghow eh toshiaght er gennaghtyn myr 
dy beagh conreeaght mooar geayshteenagh ny lhie 
er mooin echey. Va tooilley conreeaghtyn 
croymmey sheese ayns dagh corneil jeh’n çhamyr 
lhiabbee veg echey, as va fer elley gyrnal kiart fo’n 
lhiabbee echey. Va slane choheshaght eulyssagh 
dy chonreeaghtyn fuirraghtyn ersyn ayns ny 
ashlishyn echey. Fud yn clane oie v’ad gullyrnee  
as v’ad roie shelley as v’ad caigney ny 
pyjamaghyn echey. 



 
 
 
 
 
 
 
 
 
 
 

 
 

2 . . . 
 
 
Va Micky feer wooisal tra haink yn traa dy irree. 
Cha row yn çhamyr lhiabbagh echey jeeaghyn dy 
ve cho agglagh er chor erbee ayns soilshey ny 
greiney. Hoie eh seose as ren eh ronsaghey yn 
churleid rangagh echey. Ren eh peeikearagh stiagh 
ayns ooilley ny kiare corneilyn jeh’n çhamyr 
echey. Ren eh croghey sheese harrish oirr e 
lhiabbee as yeeagh eh foee. Gyn conreeaght. Gyn 
eer tappag dy gheayshyn ny birrag. 
    Dirree eh dy gholl gys yn çhamyr niee, as v’eh 
cronnaney dy maynrey rish hene. Cha row eh 
keeayllagh dy heet dy ve cho currit ass. Cha nee 
agh feeshag ommidjagh v’ayn, cha nee rieughid 
v’ayn. Shegin da gaase seose beggan. 
    Doshil eh dorrys yn çhamyr lhiabbagh echey – 
as lheim yn conreeaght er. Ren eh gullyrnee, ren 
eh gyrnal, ren eh raipey ec Micky lesh ny ingnyn 
geayshteenagh echey, ren eh roie shelley ooilley 
harrishyn. Ren Micky screeaghey. Ren eh 
screeaghey as screeaghey as screeaghey. As eisht 
va’n conreeaght bwoailt veih ve er mooin echey as 
doaltattym, dy yindyssagh, v’eh ayns roihaghyn 
Mummig. 
    ‘Cre ’sy theihll ta jannoo ort nish?’ as Mummig. 
‘Cre t’ou uss jannoo, Varigold? Cre’n fa ta’n 
vreshag hiollee geayshteenagh shen ayds? Cur er-
ash ee’sy çhamyr hoie kiart nish.’ 
    Va Micky toiggal yn clane chooish. Agh ve ro 
anmagh. V’eh keayney gollrish lhiannoo, as cha 
dod eh cur stap er. 



 
    ‘Shoh nish, Vicky. Ny keayn, my veen. Immee 
royd, ta fys aym dy vel Marigold ny boireyder 
agglagh agh cha nee agh gamman bolvaneagh 
v’ayn,’ as Mummig, agh foast chlame eh dy 
çhionn, as ren ee leaystey eh dy mial myr dy beagh 
eh dy firrinagh ny lhiannoo reeshtagh. 
    ‘Cre ta goll er?’ hirr Jishag, tra haink eh magh 
ass yn çhamyr niee lesh faasaag jeh sheeabin 
baaree bane er yn smeg echey. Va un ayrn j’ee 
daahit jiarg-bane. ‘Cre’n oyr va ooilley yn 
screeaghey ommidjagh shen ayn? Smooinee mee 
dy row dunverys goll er jannoo ec peiagh ennagh. 

Dobbyr dou giarrey yn scoarnagh aym choud’s va 
mee baarail.’ 

 
    ‘She mie dy liooar eh, veen. Cha row eh agh 
Micky as Marigold,’ as Mummig. ‘Cha nel yn 
clane skeeal ayms foast. Cre’n fa v’ou cho agglit 
ass, Vicky, mm?’ 
    ‘Smooinee mee dy row ee ny conreeaght,’ ren 
Micky coe. 
    ‘Dy row ee cre?’ as Mummig. 
    ‘Shee bannee mee,’ as Jishag lesh feoh ’sy 
choraa echey. ‘Cre ta jannoo ort, Vicky? Yn 
ynrican guilley, agh t’eh ny ’neen smoo jeu 
ooilley.’ 
    Ren eh keimnaghey roish er-ash gys yn çhamyr 
niee. Hug Micky eab mooar er lhiggey veih 
keayney as ren eh feiyryn graney jeh sluggey. Hug 
Mummig bassag da agh hayrn eh ersooyl voee yn 
cheayrt shoh, as nearey jannoo er. 
    ‘Ny cur geill da Jishag. Cha nel eh agh 
gennaghtyn groamagh er yn oyr dy dee eh as diu 
eh rour riyr,’ as Mummig myr hannish. ‘Nish. Cre  
ta shoh ooilley mychione conreeaght, eh?’ 



   Va Marigold sthampey seose ny greeishyn reesht 
gyn yn vreshag. Va Mona peeikearagh magh ass 
dorrys yn çhamyr lhiabbagh oc, as v’ee grouigey 
er Micky. Va Meryl as Mandy nyn shassoo ec 
mullagh ny greeishyn as ceau shilley imneagh 
ersyn. 
    Va fys ec Micky nagh voddagh eh er chor erbee 
ginsh da Mummig mychione yn fillym as yn 
conreeaght ayn. Yinnagh shen tayrn boirey orroo 
ooilley. Myr shen cha ren eh agh stronnaghey as 
sluggey reesht as chraa eh e chione. 
    ‘Cha s’ayms. Foddee dy row ashlish aym 
mychione conreeaghtyn,’ ren eh mungley. 
     Ren Marigold as Mona as Mandy as Meryl 
lhiggey osney feayslee. Va Mummig foast 
ouryssagh. 
    ‘ Foddee, agh cre ’sy theihll hug ort dreamal 
mychione lheid y chooish volvaneagh? Vel uss er 
ve lhaih trustyr ennagh dy phabyr aitt mychione 
conreeaghtyn, Vicky?’ 
    ‘Cha nel, Vummig,’ as Micky dy onneragh. 
    ‘Vel uss er ve jeeaghyn er feeshag scoagh 
ennagh mychione conreeaghtyn, vel shen eh?’ 
    Chum Marigold as Mona as Mandy as Meryl 
stiagh yn ennal oc. 
    ‘Cha nel, Vummig,’ as Micky, gyn ve onneragh 
dy bollagh. Agh cha nee breag v’ayn dy feer, er yn 
oyr nagh row eh er ve jeeaghyn er. Va ny sooillyn 
echey er ve jeight dy çhionn bunnys ooilley yn 
traa. 
    ‘Wahll, s’mie lhiam clashtyn shen,’ as 
Mummig. ‘Nish eaisht rhym, Vicky. Cha nel yn 
lheid ayn as conreeaghtyn. Cha nel ad agh far-
veiyn volvaneagh ass sheiltynys.’ 
    ‘Mmm,’ as Micky dy imneagh. ‘Agh, Vummig.  
Cha nel mish er n’akin feeshag conreeaghtagh agh 

ta feeshagyn conreeaghtagh ayn as ayndaue ta dy 
firrinagh conreeaghtyn ry-akin. T’ad roie mygeayrt 
as greimmey as raipey. T’ad dy jarroo. Wahll, ta 
mee shickyr dy vel, agh dy dooghyssagh cha nel 
mish er n’akin ad.’ 
    Cheau Mummig shilley mygeayrt er ny kiare 
shuyraghyn ec Micky. Rish shallid ve jeeaghyn dy 
row fys eck er y clane chooish. Agh eisht hyndaa 
ee er-ash gys Micky. 
    ‘Cha nel conreeaght erbee ayn dy firrinagh 
boayl erbee.  T’ad jannoo ymmyd jeh moddee 
vooarey ayns ny fillymyn ommidjagh shen. 
Alsaashee. Gollrish Sandy, Alsaashagh Mnr Bryan 
seose yn traid. As cha nel oo goaill aggle roish, 
vel?’ 
    ‘Cha nel,’ as Micky dy dooyteilagh. 
    Cha dod eh gra dy by vie leshyn ayns aght 
ennagh Sandy yn Alsaashagh. Va beoyn echey 
croymmey sheese dy bollagh çheu-chooylloo jeh’n 
faal as eisht gyrnal dy doaltattymagh er dty 
voynyn. Va shen rieau cur er Micky clistal beggan 
choud’s v’eh goll shaghey, goll gys scoill. 
 
Tra va Micky fo raad gys scoill y moghrey shen, 
hie eh dy jeeragh tessen yn raad, nagh beagh oyr 
da goll faggys da Sandy yn Alsaashagh. Agh eer 
veih çheu elley ny raaidey va Sandy jeeaghyn 
foddey ny smoo as ny s’eulyssee na v’eh dy cadjin, 
as va jeeaghyn dy ve ny shlee feeackleyn gaase ’sy 
chab echey. V’eh jeeaghyn dy jarroo feer gollrish 
conreeaght. 
    ‘Ta Micky goaill aggle roish shenn voddey 
boght,’ as Marigold dy arraneagh myr faghid. Hug 
ee e laue dy jeeragh trooid yn faal as hug ee bassag 
da kione Sandy dy hoilshaghey magh nagh row ish 
goaill eer beggan dy aggle roish. 



    ‘Ta Micky keeayllagh tannaghtyn veih,’ as 
Mandy, choud’s hayrn ee er-ash laue Varigold dy 
tappee. ‘Shegin dhyt goaill kiarail jeh moddee 
vooarey ooilley. Cha nel fys ayd tra t’ad er-çhee 
greimmey.’ 
    Hooar Micky magh nagh re jus moddee vooarey 
v’eh goaill aggle roish ny lomarcan. V’eh goaill 
aggle roish moddee va beg dy liooar, neesht. 
    Fastyr Jesarn ren Mummig as Jishag as Mona as 
Micky as Marigold cosheeaght ’sy phairk. (Va 
Meryl heese ’syn ynnyd shappal marish ny caarjyn 
eck, as va Mandy mooie er yn voayrd queeylagh 
eck.) Va ram lughtyn-thie elley ’sy phairk. As ram 
moddee. Haink eh lesh Micky goll mygeayrt yn 
chooid smoo jeu, liorish roie roish mygeayrt 
loghan ny thunnagyn ersooyl veih moddey 
Spaainagh skibbagh ny roie myr fer keoie tra va 
Lurgeyder Airhoil ry-akin foddey voue. 
    ‘She roieder gastey dy liooar uss, Vicky,’ as 
Jishag, cur caulg er y folt echey. ‘S’mie eh fakin 
oo roie mygeayrt as goaill boggey jeh.’ 
    Va Micky soilshean lesh moyrn. Hooyl eh roish 
liorish Jishag, skibbylt as corlheimyraght beggan 
dy yannoo arrish jeh kesmad liauyr lesh lheim v’ec 
Jishag. Doaltattym cha row eh gennaghtyn gollrish 
lhiannoo nish. Cha row eh eer gennaghtyn gollrish 
guilley. V’eh gennaghtyn gollrish dooinney. 
    Eisht ren conreeaght lheimmey kiart magh ass 
yn gharey as biljyn ayn, as ren Micky screeaghey. 
    ‘Cre ’sy...? Shee bannee mee, Vicky, cha nee 
agh moddey Bretnagh t’ayn!’ as Jishag lesh feoh 
’sy choraa echey choud’s va Micky creutçhal 
ersooyl. 
    Kiart dy liooar, cha nee agh moddey Bretnagh 
by lesh shenn ven v’ayn, ga dy row eh troiddagh, 
as eh gounstyrnee cho ard as oddagh eh er Micky  

boght. V’eh jeeaghyn gollrish conreeaght 
peeogeagh er lurgaghyn feer ghiare. 

 
     ‘Cooin lhiam,’ ren Micky coe. 
    ‘T’eh kiart dy liooar, my voght villish, cha jean 
eh skielley dhyt,’ as yn çhenn ven. 
    ‘Gow greim jeed hene, Vicky,’ as Jishag, cur 
craa da. ‘Cre ta jannoo ort?’ 
    ‘Faag eh, veen,’ as Mummig, as ish cur e roih  
mygeayrt Micky. ‘T’eh jus goaill beggan dy aggle  
roish moddee ec y traa t’ayn, shen ooilley.’ 



    ‘Oddins toiggal eh dy beagh eh ny vuggane 
buillvollee dy Rottweiler, agh moddey 
Bretnagh...!’ as Jishag. 
    Cha dooyrt eh ny smoo na shen, agh va Micky 
gennaghtyn dy row eh fo anghoo. 
    Hug eh eab er kiunaghey eh hene lurg tey liorish 
jannoo caslys elley jeh’n thalloo druaightagh 
echey. Haink Marigold foostyrey mygeayrt, agh 
hooar Mummig kuse dy henn churtanyn lieen 
baney er-e-son dy voddagh ee cloie ec bannishyn 
lesh ooilley ny Garranyn Beggey eck, as myr shen 
v’ee freilt foddey veih Micky. Ren ee gooyn 
banshey son dagh Garran Beg as hug ee ad ooilley 
ayns poosey ry cheilley. 
    Dinsh Jishag jee dy row ee er n’yannoo marran 
agh s’cummey shen lesh Marigold. 
    ‘Ta ny garranyn aym nyn ’neenyn as cha nel ad 
son poosey guillyn garran. Cha mie lhieu guillyn. 
S’cummey lhieu ad.’ 
    Va Jishag jeeaghyn dy ve er-çhee coardail r’ee. 
    Hayrn Micky as hug eh daah ayn dy kiarailagh 
agh cha darragh yn thalloo druaightagh lesh dy 
kiart yn cheayrt shoh. Ren eh marran trooid 
ymmydey yn gorrym-jiarg neuchiart er ny sleityn, 
as myr shen v’ad jeeaghyn dorraghey as 
baggyrtagh. Va’n logh jeeaghyn feayr as meayl. 
Va ny lheeantyn lhome as va’n cheyll ny s’messey 
na ooilley. V’eh geabey cur orroo jeeaghyn 
firrinagh liorish daahghey lesh crayon ooilley ny 
kip dhoaney fo yn ayrn corragh jeh duillagyn 
glass. Cha daink eh lesh. Cha row eh jeeaghyn 
gollrish veg agh ram nheeghyn dhoaney ’sy cheyll. 
Cretooryn dhoaney. Conreeaghtyn. 
    Ren ny conreeaghtyn eer cur yn drogh er yn tey 
marish Mwarree Coyr Jedoonee. She Mwarree 
Coyr va ny reih-pheiagh da Micky ’sy clane 

theihll. Cha row yn ennym eck Coyr dy feer, cha 
nee agh far-ennym va urree. 
    Ren Micky croo eh er-e-son. Va shapp eaddagh 
aa-laue eck as dagh Jesarn as Jedoonee yinnagh ee 
girree feer voghey as ragh ee gys Margaghyn Coyr 
Ghleashtan dy gheddyn cooid cour yn çhapp eck. 
Ny keayrtyn hug ee lhee Micky maree myr taitnys 
er-lheh. Dooyrt ee dy row ny vriw mie jeh 
bargane. Cha row sym ec ny ’neenyn shinney as 
yinnagh Mona soghal as yinnagh Marigold troggal 
seose nheeghyn as lhiggey daue tuittym, agh va 
rieau traa mie ec Micky as Mwarree ec ny 
Margaghyn Coyr Ghleashtan. 
    ‘She uss my Warree Coyr,’ as Micky, as eh 
clamey ee. 
    Ren Jishag garaghtee as garaghtee tra cheayll eh 
yn ennym noa er Mwarree. 
    ‘She, she Coyr ee, kiart dy liooar – coyr 
hrustyr,’ ren Jishag gearey dy feagh, as haink 
Mummig dy ve corree. 
    Lurg daue ooilley goaill tey braew ayns thie 
Mwarree (braghtanyn glassan yskid as spunje soo 
as brishtagyn mair hocklaid as gleiy soo crouw as 
key riojey) hug ee lhee Micky seose ny greeishyn 
dy haishbyney da ny barganeyn va feddynit eck ’sy 
Vargey Coyr Ghleashtan y moghrey shen. 
    ‘Jeeagh er yn ghooyn aalin shoh veih ny 
Queigadyn lesh oirrag wannalagh vyrneenagh,’ as 
Mwarree, choud’s v’ee cummal seose gooyn 
daunse gorrym fioghit. ‘Oddagh oo jannoo keim 
bio yindyssagh ’sy red shoh, kiart dy liooar.’ 
    Ren ee daunsey mygeayrt yn çhamyr lhiabbagh 
eck, e carraneyn thie clooieagh baney er ny cassyn 
eck, as ish cummal yn gooyn seose roee, choud’s 
va Micky ny hoie er y lhiabbee as v’eh garaghtee. 
    Eisht ren Mwarree Coyr reuyrey stiagh ayns yn 



charnane dy eaddeeyn noa-chionnit er y laare as 
hooar ee shenn chullee farkee lesh ayrnyn lhieent 
quaagh ec yn çheu veealloo jeh. 
    ‘Er-lhiams nagh darragh eh lhiam cur eer un 
lurgey ’sy nhee beg gortagh shoh,’ as Mwarree 
Coyr. Ayns ynnyd jeh shen, chiangle ee eh er y 
chione eck, lesh ny ayrnyn lhieent seiy seose dy 
jeeragh myr fillosher. 
    Wheesh va Micky garaghtee, dobbyr da tuittym 
veih’n lhiabbee. 

 

    ‘Ny gear er yn edd noa aalin ayms, apag 
ghaaney,’ as Mwarree Coyr. ‘Agh nish, c’raad ta’n 
shenn chloagey fynney shynnee shen, nee shen 
jesheenaghey eh dy stoamey.’ 
    Ren ee gleashaghey mygeayrt ’sy charnane dy 
henn eaddeeyn – as lheim conreeaght jinsher magh 
ass veih ny mast’oc, lesh sooillyn jeerit as 
feeackleyn rooisht. 
    Ren Micky screeaghey. 
    ‘C’red ta jannoo ort, my voght villish veen?’ as 
Mwarree Coyr, as ish roie huggey – agh va greim 
eck er yn chloagey fynney shynnee, myr shen ren 
yn conreeaght roie ersyn neesht, as hie Micky er 
screeaghey derrey haink Mummig as deayshil ee 
yn oyr da goaill imnea. 
    Va anvea mooar er Mwarree Coyr voght as hug 
ee yn cloagey fynney shynnee dy jeeragh stiagh 
’sy phress eaddee eck. 
    ‘Cha row eh foym cur aggle ort, my veen.  
Mwarree Coyr ommidjagh,’ v’ee gra reesht as 
reesht. ‘S’lhiams ta’n foill.’ 
    ‘S’lesh Micky yn foill, er yn oyr dy re lheid yn 
thoot eh,’ as Jishag. ‘Shegin dhyt lhiggey veih’n 
voghtynid shoh, Vicky, vel oo dy my chlashtyn? 
Goaill aggle roish fritlag dy fynney!’ 
    ‘She thoot ta Micky!’ dyllee Marigold lesh 
taitnys. 
    ‘Cha negin dhyt cur drogh enmyn er yn 
phaitçhey boght,’ as Mwarree Coyr, as cheau ee 
sooill fergagh er Jishag. 
    ‘Shegin da gyn ve lheid yn chowart.’ 
    ‘Cowree cowartagh, cowree cowartagh!’ ghow 
Marigold arrane. 
    ‘Cha nee cowart eh, ta ny ghuilley beg dunnal! 
T’eh fuillaghtyn dy mooar, yn aght t’ou uss  
khennoughey,’ as Mwarree Coyr. 



    ‘Er-lhiams dy re traa goll thie t’ayn,’ as 
Mummig dy bieau. ‘Tar shiu riu, shiuish ooilley. 
Cur shiu lhiu yn chooid euish.’ 
    ‘Cur paag mooar da dty Warree Coyr,’ as 
Mwarree Coyr rish Micky. 
    ‘Gow my leshtal dy row mee ommidjagh,’ as 
Micky ayns coraa veg stronnagh. 
    Va traa eer s’lhiurey ceaut echey goll dy chadley 
yn oie shen. Va’n çhamyr lhiabbagh cho 
dorraghey, ren eh tayrn foshlit ny curtanyn dy 
voddagh eh fakin beggan fo’n rehollys.  She 
marran v’echey, shen. Honnick Micky yn 
chruinnag runt vane ’sy speyr. She lane eayst 
v’ayn. Ta fys ec dagh ooilley pheiagh dy vel 
conreeaghtyn ny s’messey na v’ad rieau oie yn 
lane eayst. 
 
 
 
 
 
 
 
 
 
 
 
 
 
 
 
 
 
 
 
 

 
 

3 . . . 
 
 
Yeeagh Mummig er ny fainaghyn dorraghey fo 
sooillyn Micky ’sy voghrey. 
    ‘Shegin dooin cur reaghys er shoh, Vicky, as 
ish. 
    ‘She, Vummig,’ as Micky. Yeeagh eh urree. 
‘Cre’n aght?’ 
    ‘Nee’m smooinaghtyn er red ennagh,’ as 
Mummig. 
    Va doghys ec Micky dy jinnagh Mummig 
smooinaghtyn er red ennagh tappee dy liooar. 
Hooar eh magh dy by ghoillee eh da cosney 
shaghey Sandy yn Alsaashagh, eer dy bollagh er 
yn çheu elley jeh’n raad. Ve ersyn roie dy keoie, 
tayrn stiagh ennal dy debejagh. Ren Marigold roie 
ny lurg, as ish cur eamyn faghidagh er. 
    ‘Ta Micky goaill aggle roish shenn voddey 
boght. Ta Micky goaill aggle roish Alsaashee. Ta 
Micky goaill aggle roish moddee Vretnagh. Ta 
Micky goaill aggle roish breshag hiollee. Ta Micky 
goaill aggle jeh fritlag voght dy fynney. Ta Micky 
goaill aggle, aggle, aggle.’ 
   ‘Jeigh dty ghob,’ as Micky, agh cha jinnagh 
Marigold scuirr veih. Hrog ee seose ny laueyn eck 
myr maaigyn as deam ee woof-woof-woof kiart 
roish eddin Vicky. 
    Haink eh lesh Micky scapail voee tra va 
lessoonyn ayn agh v’ee aynshen ’sy chlose scoill 
ec traa cloie, marish possan scoylgernagh jeh ny 
caarjyn beggey neughennal eck. Hrog Marigold ny 
maaigyn eck as ren ee yn sponnag woof-woof- 



woof. As eisht hrog ooilley ny caarjyn seose ny  
maaigyn oc as deam ad woof-woof-woof neesht. 
    Ren Micky jiargaghey. V’ee er n’insh daue. Cha 
dod eh credjal dy voddagh eer Marigold ve cho 
dwoaieagh as shen. 
    ‘Ommidanyn veggey,’ dooyrt eh, cur eab er 
loayrt dy faghidagh, agh ren fer jeu snaue seose 
çheu-chooylloo jeh as deam ee woof dy jeeragh 
stiagh ’sy chleaysh echey. Ren Micky clistal as ren 
ad ooilley garaghtee dy scoylgernagh. 
    Haink eh lesh shaghney ad ec traa kirbyl, tra ren 
eh snaue roish ny lomarcan çheu-chooylloo jeh ny 
bwaaneyn roar. Agh va Darren Smith as yn clane 
skimmee echey çheu-chooylloo jeh ny bwaaneyn 
roar neesht, rheynn yn bun dy tudjeen as aaloayrt 
spotçhyn awane. ‘Cre t’ou uss shirrey, Vicky Vuc 
Veg?’ as Darren. 
    ‘Veg,’ as Micky dy tappee. 
    ‘Vel uss peeikearagh orrin?’ 
    ‘Cha nel dy feer,’ ren Micky cabbaraght. Cha 
ren oo rieau arganey rish Darren ny rish oltey jeh’n 
skimmee echey er-nonney yioghe uss oo hene 
bwoailt stiagh ’sy chlose scoill. 
    ‘Myr shen immee royd, Vicky Vuc Veg. Magh 
ass shoh. Ersooyl lhiat as cloie marish ny ’neenyn, 
myr ta cooie dhyt.’ 
   ‘Cha noddym jannoo rish ’neenyn,’ as Micky, ga 
dy row eh er ngoaill toshiaght er tayrn er-ash dy 
arrymagh. 
   ‘Vicky! Vicky! Woofee-woofee-woof!’ Va 
Marigold as e cumraagyn scoylgernagh er vakin eh 
as v’eh goit oc. 
    ‘Oooh jeeagh er shen, ta Micky Muc Beg cloie 
marish ny ’neenyn babbanagh,’ as Darren. 
    ‘Cha nel mee geearree cloie maroo,’ as Micky, 
agh v’ad slane soit er cloie marish. 

Ren ad daunsey mygeayrt-y-mysh ayns kiarkyl, as 
v’ad gounstyrnee myr v’ad er-çhee bleaystey. 
    ‘C’red t’ad çheet er?’ as Darren. ‘Cre’n fa t’ad 
gounstyrnee?’ 
    ‘Er yn oyr dy re bitçhaghyn beggey ad ooilley, 
shen yn oyr,’ ren Micky spotçheraght dy debejagh. 
    Dy beagh Marigold ginsh da Darren as ny 
cumraagyn echey dy row Micky goaill aggle roish 
conreeaghtyn as moddee as, dy jarroo, roish red 
erbee feeacklagh as beggan dy fynney echey, eisht 
cha beagh bea Micky feeu veg. Myr va Marigold 
toiggal dy mie. Va ny sooillyn gorrym eck 
soilshean dy barriaghtagh. Cha dinsh ee da Darren. 
Cha ren ee agh craa yn kione eck as gigleragh. 
Agh va fys ec Micky foddee dy jinnagh ee insh da. 
    Va Micky boirit mychione yn chooish feiy’n 
fastyr. Cha dug eh geill erbee da’n fer ynsee echey, 
Benainshtyr Monk. S’feer neuchadjin va shoh, er 
yn oyr dy row, dy follit, graih creeoil echey er 
Benainshtyr Monk. Va folt liauyr doo eck va 
lonraghey bunnys gorrym fo soilshey ny greiney as 
va laggan ayns dagh lieckan eck tra v’ee mongey. 
Son y chooid smoo v’ee mongey dy mennick as va 
ny paitçhyn mongey urreeish. By vie lhieu ooilley 
Benainshtyr Monk – eer Darren Smith as e 
skimmee, ga dy ren ad mollee ee dy mooar as hug 
ad urree Shenn Oaie Apag çheu-chooylloo j’ee. 
    Va Darren as e Cholught bolvaneagh ayns 
maddaght, flippal bleaystyn doo er y cheilley as 
jannoo feiyryn awane. Haink Benainshtyr Monk 
dy ve corree. Haink ee dy ve corree rish Micky 
neesht er yn oyr dy row ee ayns lheid y jarrood as 
ren eh coip jeh ooilley ny symyn neuchiart. 
    ‘Va shen jummal traa ayns aght bolvaneagh, 
nagh row?’ as Benainshtyr Monk. 
    ‘Va, Venainshtyr,’ ren Micky coardail r’ee, treih  



er yn oyr dy row eh er chur yn olk er e Ghraih. 
    She Ellyn va’n lessoon jerrinagh, yn fer share 
lesh Micky. Ghow Benainshtyr Monk toshiaght er 
chur magh meeryn mooarey dy phabyr shugyr as 
kishtaghyn dy chelkyn daahit. Ren Micky 
lheimmey seose dy chooney lhee, dy yannoo 
lhiasagh, agh tra hug eh kishtey da Darren, ren 
Darren lhiggey da tuittym er y laare dy jioinagh. 
    ‘Oh, cre cho staghylagh as t’ou uss, Vicky!’ as 
Darren. 
    ‘Gow kiarail lesh ny kelkyn shen, t’ad goll er 
brishey cho aashag,’ as Benainshtyr Monk. ‘Cur 
geill da ny t’ou jannoo, Vicky.’ 
    Ren Micky snaue stiagh gys yn chaayr echey. 
V’eh ro imneagh dy eaishtagh dy kiart tra dinsh 
Benainshtyr Monk da ny paitçhyn dy hayrn caslys 
jeh’n eayst. Loayr ee dy mooar mychione yn eayst 
as yn chummey foddee ve urree as dinsh ee daue 
mychione ny deiney haink gys y thalloo aynshen 
’sy lhong spoar oc. Va ooilley ny paitçhyn er-
lhimmey jeh Micky geaishtagh dy jeean as hayrn 
ad deiney spoar beggey as yn eaghtyr creggagh 
quaagh jeh’n eayst, jannoo ymmyd jeh ny kelkyn 
argid as lheeah as gorrym trome. 
    Hrog Micky seose yn kelk argid echey neesht as 
hayrn eh eayst runt ec baare yn phabyr echey. Lane 
eayst. Hrog eh seose yn kelk dhoan, as va’n laue 
echey er-creau. Hayrn eh conreeaght feer vooar 
lesh drogh eddin as birragyn buillvollee rooisht. 
Eisht ghow eh yn kelk jiarg as hayrn eh dooinney 
maidjey beg croghey magh ass beeal yn 
chonreeaght, as palçhey fuill drigey magh ass. 
Wheesh va’n laue echey er-creau nagh dod eh 
tayrn dy kiart er chor erbee, as hug yn bass hash 
echey er yn chelk smearal dy agglagh. 
    ‘Cre ’sy theihll t’ou uss tayrn, Vicky?’ as 

 
Benainshtyr Monk. 
    Ren Micky duirn jeh ny laueyn tash smearit 
echey as cha dooyrt eh veg. 
    ‘Nagh dinsh mee dhyt dy hayrn yn eayst?’ 
    Heeyn Micky mair craagh er yn vluckan argid 
ec baare yn phabyr. 
    ‘Myr shen cre’n ta’n cretoor mooar dhoan 
agglagh shoh?’ 
    Ren Micky sluggey. Cha noddagh eh gra veg. 
Yinnagh ad ooilley garaghtee ersyn. 
    ‘Lhig dou jeeaghyn er,’ as Darren, sheeyney 
magh yn mwannal echey. ‘Va mee sheiltyn dy row 
uss mie dy hayrn, Vicky Vuc Veg. T’eh jeeaghyn 
gollrish apag mooar ta skeah. Hoi! Ta fys aym er 
nish. Ta Micky er tayrn Shenn Oaie Apag!’ 
    Ren ooilley ny paitçhyn er-lhimmey jeh Micky 
gigleragh as spooyteragh as hug ad uillin da 
cheilley. 
    ‘Bee dty host, Darren. Kiunys erriu ooilley,’ as 
Benainshtyr Monk, as va ny lieckanyn lagganagh 
eck jiarg-bane dy liooar. ‘As er-dty-hon, Vicky,  



shegin dhyt tannaghtyn aynshoh lurg scoill as 
tayrn caslys cooie jeh’n eayst. Cha s’ayms er yn 
oyr t’ou uss cho ommidjagh jiu.’ 
    Va fys ec Micky nagh dod eh soilshaghey magh 
eh. Hannee eh ny hoie ’sy desk echey tra woaill yn 
chlag as ren ooilley ny paitçhyn elley roie magh 
ass yn çhamyr vrastyl. 
    ‘Nish, Vicky, ta corree aym ort dy feer,’ as 
Benainshtyr Monk, as ish goaill toshiaght er 
çhaglym cooidjagh ooilley ny caslyssyn veih ny 
deskyn. 
    Ren Micky stronnaghey as chroym eh sheese e 
chione. 
    ‘Dy cadjin cha nel oo cho mitçhooragh.’ 
    ‘Gow my leshtal, Venainshtyr,’ ren Micky 
cabbaraght. 
    ‘Wahll, ta mee sheiltyn dy vel laghyn boghtey  
ain ooilley. Cha negin dhyt tannaghtyn lurg scoill. 
Jean caslys er-my-hon ’sy thie ayd noght ayns 
ynnyd jeh shen. Immee royd nish.’ 
    Cha jagh Micky. Ren eh leaystey, as eh caigney 
y veill echey. 
    ‘Cre nish, Vicky?’ as Benainshtyr Monk lesh 
osney. 
    ‘Venainshtyr, vel oo credjal ayns 
conreeaghtyn?’ 
    ‘Vel mee credjal ayns...? Cha nel,’ as 
Benainshtyr Monk dy shickyr, choud’s v’ee 
çhaglym cooidjagh tooilley caslyssyn. 
    Haggil Micky ad neesht, cooney lhee. 
    ‘T’ou uss dy bollagh shickyr nagh vel y lheid 
ayn? Nagh row rieau, boayl erbee?’ 
    Haggil Benainshtyr Monk yn caslys sollagh 
echey hene. Yeeagh ee er dy kiarailagh. 
    ‘Ah,’ as ish. ‘Shen eh. Conreeaght. As lane 
eayst. Ta mee toiggal. Cha nel feme ort goaill         

aggle roish conreeaghtyn, Vicky. Cha nel ad ayn 
dy firrinagh. Ta mee cur my varrant er, cha nel y 
lheid ayn.’ Agh eisht chroym ee sheese liorish as 
dooyrt ee myr hannish ayns e chleaysh. ‘Agh 
nee’m insh folliaght dhyt, Vicky. Hooar mee yn 
fillym shoh veih’n çhapp feeshag laa ny ghaa er dy 
henney. Gyrn Eulyssagh. As v’eh cho neuheiltagh 
dy row mish bunnys goaill toshiaght er credjal 
ayns conreeaghtyn.’ 
    ‘Oh, Venainshtyr! Ta mee er vakin yn fillym 
shen neesht,’ ren Micky sonsheraght. 
    ‘Va ourys aym er shen. Wahll, cre’n cubbyl dy 
leih bolvaneagh as ta shinyn, nagh vel? Gyn 
feeshag scoagh elley son yn derrey yeh ny’n jeh 
elley jin, kiart dy liooar?’ 
    ‘Kiart dy liooar, Venainshtyr Monk.’ 
    Ren Micky skibbylt magh gys yn chlose scoill 
as v’eh gennaghtyn foddey ny s’maynrey. Agh 
eisht honnick eh Mummig ayns yn Mini pairkit 
çheumooie jeh giat yn scoill, as Marigold ’sy 
jerrey jeh. 
    ‘Tar royd, Vicky, haink ooilley yn sleih elley jeh 
dty vrastyl magh foddey er dy henney,’ deam 
Mummig. 
    ‘Woof-woof-woof,’ as Marigold, as ren ee 
maaigey eh choud’s v’eh cosney stiagh ’sy 
ghleashtan. 
    ‘Jeigh dty ghob,’ ren Micky thassaney. Ren eh 
grouigey er e Vummig. ‘Cre’n fa ta’n gleashtan 
ayds, Vummig? Ugh cha nee, cha nel shin goll 
shappal, vel?’ 
    ‘Sorçh dy happal,’ as Mummig choud’s v’ee 
gimman roee. ‘Ta shin goll dy gheddyn biggin.’ 
    ‘Biggin?’ as Micky dy ouryssagh. Cha row eh  
coontey monney jeh beiyn vigginagh. Va daa 
chonning lheeah ec Meryl enmyssit Rachel as 



Roberta. Hoshiaght she Robert va currit er Roberta 
as va treisht ec Meryl dy jinnagh Rachel as Robert 
giennaghtyn ymmodee Conneeyn Veggey Lheeah. 
Agh va Rachel as Roberta cummal cooidjagh dy 
maynrey myr shuyraghyn neuphoost. 
    Share lesh Micky Rachel as Roberta shaghey 
Wilbur, va ny roddan bane ec Mandy. Va sooillyn 
jiargey cruinneenagh echey as famman liauyr 
jiarg-bane gollrish dhiane as cha jagh Micky rieau 
faggys da’n chaaidje echey liorish lhiabbee Vandy. 
Hug ee eab keayrt dy row er chur eh er yn gheaylin 
eck tra v’ee shooyl sheese y traid, agh va kuse dy 
henn vraane çheet dy ve drogh-ghuillagh as va 
Mummig corree jiarg. 

 
    Keayrt va collagh muc frangagh feer roauyr 
enmyssit Dandelion ec Mona, agh hie eh er e 
ghreeym ayns y chaaidje laa dy row as hooar 
Mona eh as ny maaigyn echey heose ’syn aer. V’ee 
feer trimshagh as ve foee oanluckey eh dy kiart 
ayns coavin va ny chishtey gorrym-jiarg jeh 
shocklaid Cadbury, agh va Dandelion ro roauyr 
liorish foddey dy gholl stiagh ayn. Ve orroo jannoo 

ymmyd jeh kishtey braagyn ayns ynnyd jeh shen. 
Ren Micky peintal eh lesh lussyn ny minnag bwee 
as glass myr eab dy chur cummey jesheenagh er, 
agh cha dug Mona monney bwooise da. 
    ‘Vel shin geddyn collagh muc frangagh elley 
son Mona?’ vrie Micky. 
    ‘Cha nel. Er-lhiams dy vel yn traa er jeet dy 
gheddyn biggin er-dty-hons, Vicky,’ as Mummig. 
    ‘As er-my-hons,’ as Marigold. ‘Ta mee geearree 
garran, Vummig. Garran bio dy feer, fer bane lesh 
mwing as arbyl liauyr dy voddym kerey as 
claightey eh as kiangley seose eh lesh rybbanyn.’ 
    ‘Ny bee bolvaneagh, Varigold. C’raad ’sy 
theihll fodmayd freayll garran?’ as Mummig. ‘Cha 
nee, shayll Vicky eh nish.’ 
    ‘Cha nel mee shickyr dy by vie lhiam shayll ve 
aym,’ as Micky. ‘Cre vees ayn mannagh vel muc 
rangagh ee? Son shickyrys, cha nel mee geearree 
roddan.’ 
    ‘Foddym freayll garran ayns bwaag gharagh 
Yishag, aashee-paashee,’ as Marigold. ‘Garran 
bane, as verrym Kiap Hugyr er. As nee’m 
markiagh er gyn jeelt as ynsaghey da clink ny ghaa 
as eisht fodmayd goll er taishbyney cooidjagh ayns 
kiarkys.’ 
    ‘She, foddee uss goll er taishbyney ayns 
kiarkys,’ as Micky trooid ny feeackleyn echey. 
‘Mastey ny apagyn elley. Ouçh!’ 
    ‘Varigold! Scuirr veih bwoalley dty vraar,’ as 
Mummig. 
    ‘Wahll, dooyrt eshyn...’ 
    ‘Shen eh, s’cummey lhiam. Aght shiu dy mie, 
ny neesht jiu. Nish, er-lhiam dy vel yn thie moddee  
sheese yn nah raad.’ 
    ‘Yn thie moddee?’ as Micky, çheet dy ve glass 
neealagh. 



‘Yn thie moddee?’ as Marigold, as e ghaa hooill 
ghorrym goaill toshiaght er soilshean. 
    ‘Cha nel mee son geddyn moddey,’ as Micky. 
    ‘Bee eie mie eh,’ as Mummig. ‘Jus moddey beg. 
Fer feer chaarjoil. Foddee quallian. Lhig dooin 
feddyn magh ny t’aynshoh oc.’ 
    ‘Cha nee,’ as Micky. 
    ‘She,’ as Mummig. 
    ‘Cha nee, cha nee, cha nee!’ as Micky, agh cha 
ren Mummig agh gimman roee. 
    Haink ee gys stap çheumooie jeh thie bane as 
fogrey cowraghey magh Kemmyrk Moddee Webb. 
Chroym Micky sheese ayns yn toieag echey, as 
ayns sheiltynys honnick eh keeadyn dy voddee nyn 
lhie cooyl-chlea çheu-chooylloo jeh ny boallaghyn 
baney shen. Va caslys inçhynagh echey jeusyn 
scranshal ny feeackleyn oc as birraghey ny ingnyn 
oc. Eisht doshil Mummig dorrys yn ghleashtan as 
cheayll eh gull ard gyere... 

‘Agh Vummig, my sailt,’ ren Micky guee urree. 
‘Cha noddym goll stiagh aynshen!’ 
    Cha ghow Mummig geill erbee. Hug ee er 
Micky drappal magh ass yn ghleashtan. 
    Chrank ee er yn dorrys toshee jeh’n thie 
moddee. Ren yn gullyrnee bishaghey, as eisht va 
ram gounstyrnee ayn neesht. Ren Micky croghey 
er roih Vummig, as ghow eer Marigold kesmad 
ergooyl. Doshil yn dorrys as va ben aeg vreckit as 
ish ceau jeenyn ny shassoo aynshen as mongey 
orroo, as v’ee cruinnit mygeayrt lesh daa Labrador 
gounstyrnee, jeh’n un daah as key binjit, as 
moddey Albinagh beg doo va freayll thummey 
eddyr lurgaghyn ny Labradoryn. 
    ‘Bee shiu nyn dost, voddee volvaneagh,’ dyllee 
yn ven. Honnick ee dy row Micky croobey ersooyl 
as dooyrt ee dy bieau, ‘S’kiart dy liooar eh, t’ad 
ooilley feer chaarjoil. Cha jean ad greimmey. Cha 
nel oyr dy ghoaill aggle roue.’ 
    ‘Cha nel mish goaill aggle,’ as Marigold, as ish 
ny soie cosaayl dy nuiddraghey yn moddey 
Albinagh, choud’s va’n daa Labrador stronnaghey 
as seiy stiagh ny stroinyn oc noi eck. ‘Nagh vel ad 
aalin? Cre ta ny enmyn orroo? Cre mychione yn 
voddey Albinagh beg, Vummig? Agh s’mie lhiam 
ny moddee mooarey keyagh neesht. Oh jeeagh, 
ta’n fer shoh mongey orrym.’ 
    ‘Shen Ruilley. As shen yn braar eck, Builley.’ 
    ‘Oh yindyssagh. Shinyn braar as shuyr, as oddys 
mayd geddyn shuyr voddee as braar moddee.’ 



   ‘Cha nod, s’treih lhiam gra dy vel Ruilley as 
Builley ny moddee ayms. As Jeannie veg aynshoh. 
Agh ta reih as teiy jeh ymmodee moddee aalin ’sy 
chlose cooyl. Trooid shiu gys ny foyllyn.’ 
    ‘Nee’m fieau erriu çheumooie,’ ren Micky 
thassaney, cur eab er shaghney ny shlieeghyn 
mooarey fliugh jeh Ruilley as Builley. 
    ‘Ny bee bolvaneagh, Vicky,’ as Mum. ‘Bee 
shoh yn moddey ayds. Shegin dhyt tughtey.’ 
    ‘Nee’m tughtey er-e-hon,’ as Marigold, choud’s 
v’ee foast cloie lesh Jeannie. Ren ee rolley er e 
dreeym dy lhiggey da Marigold kickley y bolg eck. 
‘Jeeagh shiu aynshen nish! S’mie lhee goll er 
kickley, nagh nee? She’n aght obbee aym er 
meeinaghey moddee. Foddee dy bee’m my 
ynseyder moddee ayns kiarkys chammah’s 
markiagh gyn jeelt.’ 
    ‘Er-lhiams nagh vel yn aght shen speeideilagh 
agh rish moddee beggey caarjoil gollrish Jeannie,’ 
as Benainshtyr Webb. ‘Shegin dhyt gyn eer bentyn 
rish shiartanse jeh ny moddee mooarey t’ayms ’sy 
chlose cooyl, er aggle ny h-aggle.’ 
    ‘Cha nel mee goaill aggle rish moddey erbee, 
eer roish fir ta mooar dy jarroo,’ as Marigold dy 
froaishagh. ‘Cha nee gollrish y vraar aym. T’eh ny 
shinney na mish neesht, agh t’eh goaill aggle feer 
vooar.’ 
    ‘Cha nel mee,’ as Micky dy pheeaghaneagh, agh 
ec y traa shen hene woaill Jeannie noi’n lurgey 
echey as lhig eh magh eam beg dy scoagh. 
    ‘Jeeagh er shen!’ as Marigold dy barriaghtagh. 
‘T’eh goaill aggle eer roish moddey Albinagh beg. 
T’eh bolvaneagh, nagh vel? Cha s’ayms er oyr te 
fo Mummig geddyn moddey er-e-hon, te 
neucheeayllagh, nagh vel? Lhisagh ee geddyn 
moddey er-my-hons, fakin dy by vie lhiams ad. As 

cha nel feme ec moddee er staabyl er-lheh, nagh 
vel? Jus er foyll beg.’ 
    ‘Ny eer er shenn chishtey ass kaart-reen,’ as 
Benainshtyr Webb. ‘Ta foyllyn er-lheh ayms çheu-
chooylloo jeh’n thie aym er yn oyr dy vel whilleen 
moddee er shaghryn currit dou.’ Hyndaa ee er-ash 
gys Micky. ‘Agh s’mie dy liooar eh, t’ad ooilley 
ayns croaghyn er-lheh as cha nod ad cosney magh 
assdaue.’ 
    ‘Nee eh foast goaill aggle,’ as Marigold. ‘T’eh 
eer goaill aggle roym.’ Doaltattym ren ee roie er 
Micky, geamagh woof-woof-woof as va Micky 
boght cho çhionn as goit seose lesh imnea liorish 
yn traa shoh dy ren eh clistal as dobbyr da tuittym 
er keayney.’ 
    ‘Varigold!’ as Mummig, agh hug ee craa da 
Micky neesht, as s’cronnal eh dy row ee goaill 
nearey. 
    Cha ren Marigold agh garaghtee as va 
Benainshtyr Webb cur eab mooar er freayll yn 
eddin eck gyn mongey. Ren Micky meekey dy 
debejagh, as hug eh eab er sluggey sheese yn glout 
’sy scoarnagh echey. Scarleod va’n oaie echey, as 
va’n clane chorp echey lostey. 
    ‘Ta kuse dy whallianyn ain ’sy chlose cooyl,’ as 
Benainshtyr Webb. ‘S’miljey as s’clameydee ad. 
Yinnins geddyn quallian, dy beigns uss.’ 
    Wheesh va scoarnagh Micky gortaghey, s’goan 
oddagh eh loayrt. 
    ‘Dy feer cha nel mee geearree moddey erbee. 
Cha nee eer quallian, gura mie ayd,’ ren eh 
cliogaraght. 
    ‘Jus ceau shilley, Vicky,’ as Mummig, cur da 
seiy beg. 
    Myr shen ve er Micky goll maroo gys ny foyllyn 
çheu-chooylloo jeh’n thie. Haink yn gullyrnee dy  



ve ny s’yrjey. Va oirr neuheiltagh quaagh er. Hug 
Marigold ny laueyn eck harrish e cleayshyn. 
    ‘Cre jeu ta jannoo yn feiyr agglagh shen?’ ren ee 
gaccan. 
    ‘Dy jarroo, gow shiu my leshtal. Shaghrynagh 
eshyn hooar shin riyr. T’eh er ve feiyral myr shen 
neayr’s hooar shin eh, ga dy ren shin nyn 
gooidshare dy gherjaghey eh. Cha nee agh quallian 
eh, agh t’eh ny fer beg caggoil son shen as ooilley. 
Son shickyrys cha jinnins coyrlaghey dy beagh eh 
ny viggin da lught-thie, as er-lheh tra ta’n guilley 
beg cho faitagh.’ 
     ‘Gyn ourys, oddins meeinaghey eh,’ as 
Marigold dy boggyssagh. Hie ee gys yn chroa ’sy 
chorneil, raad va quallian lheeah mooar ny hassoo 
dy çhionn, troggal seose y kione echey, as 
gullyrnee dy atçhimagh. 

 
    ‘Voddey vie,’ as Marigold, as ren yn quallian 
craa as scuirr ayns mean jeh’n ghull echey. 
   ‘Jeeagh er shen!’ as Marigold dy greesit. ‘Shen 
eh nish, ta mee er chur stap er. T’eh çheet lesh 

shilley orrym. Aynshoh, whoy. S’mie lhiats mish, 
nagh nee? Bailt ve my voddey, eh? Cha nod oo ve 
moddey Micky er yn oyr dy vel eshyn lheid yn 
lhampane beg bolvaneagh.’ 
    Va Micky smooinaghtyn dy row shen agglagh 
erskyn towse, yn fockle lhampane. Va’n sheean 
jeh cho agglagh as faase as graney as gurranagh. 
    ‘Ny cur enmyn ommidjagh er Micky,’ as 
Mummig. 
    ‘Wahll, s’feer eh. T’eh ny lhampane dy feer. Ta 
eer Jishag gra shen,’ as Marigold, choud’s v’ee 
sheeyney magh eddyr ny maidjaghyn dy chur 
bassag da’n whallian lheeah quaagh. ‘Ta Jishag gra 
dy lhisins er ve yn guilley echey er yn oyr dy vel 
mish lane dy vree, as cha nel Micky agh ny 
lhampane.’ 
    Va Micky lostey trooid magh e clane chorp. Ren 
eh dooney ny sooillyn echey, as va ooilley yn 
chrackan echey brodit as taghyssagh ass myghin. 
Oddagh eh clashtyn foast yn gullyrnee agh nish 
myr dy beagh eh kiart çheusthie jeh’n chione 
echey hene. Ren eh snaggeraght e feeackleyn...as 
eisht dy doaltattymagh ren Marigold screeaghey. 
    Doshil Micky ny sooillyn echey. Vlake eh er e 
huyr va screeaghey. Va greim çhionn ec yn 
whallian lheeah er y vair eck as v’eh greimmey dy 
trome lesh ny feeackleyn beggey myr skynnyn 
echey. 
    ‘Gow eh voym! Cooin lhiam, cooin lhiam! Oh, 
Vummig, cooin lhiam, t’eh piandagh!’ dyllee 
Marigold. 
    Ren mongey beg mitçhooragh cur er Micky 
roostey ny feeackleyn echey – bunnys myr dy 
beagh eshyn greimmey neesht. Eisht chraa eh e 
chione as haink eh lesh Marigold tayrn er-ash e 
mair dy bieau veih’n whallian beg keoie. 



    ‘Whoy olk,’ as Benainshtyr Webb rish yn 
whallian greesit. ‘S’treih lhiam eh dy ren eh 
soiaghey ort, veen. Son shen as ooilley, hug mee 
eab er cur raaue dhyt. Shegin dhyt gyn cur oo hene 
ayns gaue neucheeayllagh lesh moddee er 
shaghryn. Lhig dooin jeeaghyn er y vair shen as 
geddyn magh cre’n jeeill t’er ve jeant jee.’ 
    ‘T’ee lhiggey fuill!’ ren Marigold screeaghey. 
    ‘Shen nish, my voght villish, cha nee agh 
scrabage eh,’ as Mummig, clamey ee. 
    ‘Ny yei, share dooin gyn cur veg ayns gaue. 
Neemayd cur slaa dy jee-ghorleyrane er as feddyn 
kiangley er-dty-hon,’ as Benainshtyr Webb. 
    Ren ee leeideil yn Marigold screeaghey er-ash 
gys y thie. Deiyr Mummig orroo, as v’ee jeeaghyn 
dy ve beggan fud y cheilley. 
    Cha deiyr Micky orroo. Hannee eh raad v’eh, 
mooie liorish croaghyn ny moddee. Cha dug eh 
geill erbee da ooilley ny moddee cadjin biallagh 
ayns ny croaghyn oc. Cha cheau eh shilley elley 
eer er ny quallianyn Labrador millish va nyn lhie 
cho skeoigh ayns y vastag oc. Cha dug eh geill da 
veg agh da’n whallian lheeah quaagh v’er 
ghreimmey Marigold. 
    Ren eh roie hug Micky. Cha ren Micky tayrn er-
ash. Cha row wheesh aggle echey. As ve jeeaghyn 
dy row yn quallian er ngoaill bioyrid neesht. Cha 
ren eh gullyrnee reesht. Ren eh sheeanyn beggey 
stronnaghey caarjoil. 
    Ren yn quallian cassaghtee keayrt ny ghaa. Va’n 
sheean bunnys myr dy beagh eh gearey dy feagh. 
Ghow Micky toshiaght er gigleraght neesht. 
    ‘By olk shen,’ ren Micky spooyteraght, as yn 
bass echey harrish e veeal nagh jinnagh ad 
clashtyn eh aynshen ’sy thie. ‘Agh s’cummey 
lhien, nee?’ 

    Chraa yn quallian e chione. Haink eh dy jeeragh 
liorish maidjaghyn yn chroa echey, as heiy eh 
magh e ghrooish birragh bog. Va ny sooillyn 
ombyragh echey lhean as treishteilagh nish. 

 
    ‘Vel oo caarjaghey?’ vrie Micky. 
    Ren yn quallian stronnaghey. 
    ‘Hello, whallian,’ as Micky, as heeyn eh magh 
eddyr ny maidjaghyn dy chur bassag da kione yn 
whallian, ga dy row Marigold jus er hoilshaghey 
magh dy row shoh ny aght feer ghaueagh. 
    ‘Agh cha nel oo son greimmey mish, vel?’ as 
Micky. 
    Vreb yn quallian e stroin as veek eh ny sooillyn 
echey. Dy mial venn Micky rish yn fynney lheeah 
garroo. Va’n laue echey er-creau. Chraa yn 
quallian neesht, agh hannee eh gyn gleashaghey. 
Chum Micky sthie yn ennal echey as ghow eh 
toshiaght er strugey feer vial. Heiy yn quallian eh 
hene roish eer ny s’niessey da, gyn scansh da ny 
maidjaghyn creoi. Haink yn çhengey yiarg-bane 
echey magh as ren eh shliee yn ghlioon rooisht 
Micky. 



    ‘Shinyn cumraagyn, kiart?’ as Micky myr 
hannish. 
    Ren yn quallian shliee eh keayrt ny ghaa. 
    ‘Hoi, cha nee maidjey millish mish,’ ren Micky 
gigleraght, rubbey ec yn ghlioon echey coodit lesh 
shelley. 
    Ren yn quallian shliee ny s’jeeaney, goaill ayrn 
’sy spotçh. Haink eh lesh cur un vaaig magh eddyr 
ny maidjaghyn. Heeyn eh ee magh er Micky. 
Chraa Micky yn lapadane beg creoi dy arrymagh. 
    ‘Kanys t’ou,’ as Micky. ‘Mish Micky. As yn 
’neen ommidjagh shen ren oo greimmey, shen my 
huyr Marigold.’ 
    Ren yn quallian mongey gollrish filliu. 
    ‘Ren oo soiaghey urree dy kiart, nagh ren?’ as 
Micky, as va gigleraght elley eddyr oc, as yn 
quallian lhiggey magh booghyn beggey 
boggeysagh. 
    ‘Vicky! Ersooyl veih’n voddey shen!’ deam 
Mummig doaltattym, as ish roie magh ass cooyl yn 
thie. ‘Cre’n fa t’ou cho ommidjagh? Jeeagh er ny 
va jeant echey kiart nish rish Marigold.’ 
    ‘Cha jean eh greimmey mish,’ as Micky dy 
kiune. 
    ‘Jean myr ta dty Vummig ginsh dhyt,’ as 
Benainshtyr Webb, choud’s v’ee çheet er-ash 
marish Marigold. Va Marigold foast cowrit lesh 
jeirnyn as chum ee yn vair eck as kiangley urree 
heose er ard ’syn aer dy haishbyney ee. ‘Ta’n 
quallian shen foddey ro neuhickyr. Cha s’ayms er 
cre foddym jannoo my-e-chione.’ 
    ‘Yiowym eh myr biggin dou,’ as Micky, as ren 
yn quallian reenaghey as eisht ren eh shliee eh dy 
ard-eunyssagh. 
    ‘Ny bee bolvaneagh, Vicky,’ as Mummig, 
choud’s v’ee cur eab er tayrn ersooyl eh. 

    ‘Cha nel mee gaghtey dy bolvaneagh, Vummig. 
By vie lhiam yn moddey shoh,’ as Micky. 
    ‘Cha nee!’ hug Marigold plaiynt. ‘Cha nel shin 
goaill yn red dewil agglagh carragh shen. T’eh 
greimmey. Ta’n vair aym pianey as pianey. 
Foddee dy bee feme aym er goll gys yn thie lheiys 
dy yannoo shickyr dy vel ee ooilley whaalit 
dooint.’ 
    ‘Varigold, dinsh mee dhyt, cha nee agh scrabage 
eh,’ as Mummig. ‘Nish, Vicky, faag yn drogh 
whallian shen as tar royd as jeeagh er kuse jeh ny 
quallianyn elley.’ 
    ‘Cha nee, Vummig. By vie lhiam yn fer shoh. 
My sailt. Veg agh yn fer shoh.’ 
    ‘Cre mychione ny quallianyn elley aynshoh? 
T’ad lieh Labrador as t’ad feer vial as veein. 
Jeeagh er y fer doo beg as ny sooillyn mooarey 
echey. Bee eshyn ny viggin share. Jeeagh, t’eh 
foddey ny s’aaley na’n quallian aynshen,’ as 
Benainshtyr Webb. 
    ‘S’cummey lhiam nagh vel eh aalin. S’mie 
lhiam yn cummey t’ersyn,’ as Micky, as greim 
çhionn echey er yn whallian. 
    ‘Vicky, nagh jean oo faagail eh?’ as Mummig. 
‘S’quaee yn guilley as t’ou uss. Yn derrey vinnid 
t’ou goaill aggle erskyn towse roish dagh ooilley 
voddey as yn minnid elley t’ou caarjoil rish yn 
chretoor beg s’dewiley. C’red t’eh, aghterbee? 
Alsaashagh?’ 
    ‘Gyn ourys son y chooid smoo she Coo 
Keyrragh Giarmaanagh t’aynsyn, agh ta red 
ennagh elley mestey-vestey rish. Red ennagh feer 
whaagh,’ as Benainshtyr Webb. 
    ‘Ta fys aym er shen,’ as Micky, snoggal dy 
arrymagh. ‘Agh by vie lhiam eh dy mooar. Oh, 
Vummig, my sailt, my sailt, my sailt.’ 



    ‘Cha nee, cha nel eh dy gheddyn eh, Vummig! 
Nee eh greimmey mee reesht,’ Ren Marigold 
gaccan dy fergagh. 
   Ren Mummig leaystey eddyr yn daa jeu, 
jeeaghyn dy ve caillt. Yeeagh Micky seose urree, 
ny sooillyn mooarey dhoan echey aahoilshaghey 
ombyragh fo soilshey ny greiney. 
    ‘Dooyrt oo dy beagh eh ny viggin er-my-hons. 
Ve orrym tughtey eh. As ta teiy aym,’ as Micky. 
    Dosnee Mummig. ‘Kiart dy liooar, eisht. Ta 
kied dhyt geddyn yn fer shen my vees feme ort. 
Agh er-lhiams foastagh dy re teiy bolvaneagh eh.’ 
    Va fys ec Micky nagh row teiy elley er chor 
erbee. Va’n biggin s’druaightee er-lheh echey ’sy 
clane chruinney. Conreeaght echey hene. Wahll, 
cha nee conreeaght dy slane foast. Quallian 
conreeaght. 

‘Cre te foyd cur er dty whallian?’ as Mummig, 
choud’s v’ee foaddey yn gleashtan. 
    ‘Cha nel mee shickyr,’ as Mick, 
aasmooinaghtyn er. Cha row ennym kiart er yn 
chonreeaght v’ayns Gyrn Eulyssagh. Foddee dy 
voddagh Mandy goaill eh er mayll veih’n çhapp 
feeshag reesht tra nagh row Mummig as Jishag 
ayn. By vie lesh yn whallian conreeaght jeeaghyn 
er fer jeh’n vooinjer echey. Va Micky shickyr nagh 
beagh eshyn fo aggle yn cheayrt shoh, cha nee dy 
beagh yn quallian conreeaght echey hene er yn 
ught echey. Cha row feme ersyn goaill aggle roish 
conreeaghtyn arragh (as va shen goaill stiagh 
shenn voddee volvaneagh). V’eshyn er ny reih er-
lheh ec yn whallian conreeaght. Yeeagh eh seose 
ersyn. Va Micky ny Leeideilagh jeh’n 
Choheshaght Chonreeaght. 
    ‘Er-lhiams dy lhisagh shin cur yn Buggane 
Keoie Eulyssagh Shelleydagh er,’ as Marigold, 
foast surranse liorish y vair ghonnagh eck. 
‘S’ommidjagh uss, lhiggey da geddyn yn baagh 
graney agglagh shen, Vummig.’ 
    Ren yn quallian conreeaght starkaghey er ught 
Vicky.  Ghow eh toshiaght er foostyrey. 
    ‘Whush, whoy. S’kiart dy liooar eh. Ta mee 
aynshoh,’ as Micky, as eh strugey eh. Cheau eh 
shilley gyere er Marigold. ‘N’abbyr veg noi yn 
whallian aym. Cha nee graney eh er chor erbee. 
S’aalin t’eh.’  
    ‘S’eajee eh. Kiart gollrhyt hene,’ as Marigold, 



cur eddin faghidagh da ny neesht jeu. ‘Ta quallian 
ec my vraar, ta soar y phremmee er.’ Ren ee 
garaghtee dy scoylgernagh. ‘Hoi, cheayll oo shen? 
Ta quallian ec my vraar. . .’ 
    ‘S’liooar shen, Varigold,’ as Mummig dy skee. 
    Va’n quallian conreeaght foostyrey reesht, myr 
shen by ghoillee da Micky eh cummal eh. 
    ‘Cre ta jannoo ort, whoy?’ as Micky dy kiune. 
    Ghow yn quallian conreeaght toshiaght er 
gullyrnee. 
    ‘Ugh cha nee! Eaisht shiu rish,’ as Marigold, as 
ish cur e ghaa laue harrish ny cleayshyn eck. 
    ‘Er-lhiams nagh mie lesh yn gleashtan,’ as 
Micky. 
    ‘T’ou uss cur orryms gennaghtyn çhing,’ as 
Marigold. ‘Ta Micky my vraar cur my volg aggair. 
Ta Micky my vraar...’ 
    ‘Varigold!’ as Mummig. 
    ‘...cur my volg aggair,’ as Marigold myr 
hannish. 
    Lesh gull jerrinagh, hayrn yn whallian 
conreeaght eh hene ersooyl veih clame Micky, ren 
eh clistal gys glioon Marigold, as ren eh tilgey dy 
mooar ooilley sheese yn chleeu eck as kiart ’syn 
ught eck. 
    Ve er Mummig cur stap er y ghleashtan as eisht 
hug ee eab mooar er glenney dagh ooilley red. Va 
Marigold screeaghey gyn scuirr choud’s v’ee 
jannoo shoh. Hug Micky yn quallian conreeaght 
magh son cosheeaght ’syn aer oor. V’eh jeeaghyn 
dy ve foddey ny share nish. Ren eh mongey seose 
er Micky gollrish filliu. Va Micky mongey myr 
freggyrt. 
    ‘She moddey mitçhooragh uss,’ as eshyn, cur 
bassag da. 
    Ren yn quallian conreeaght lhiggey magh yn 

cred beg echey as va sheean kiart gollrish gearey 
feagh echey. 
    ‘She, t’ou mongey gollrish filliu. Verrym Fill 
ort. Fill,’ as Micky. 
 
Hug eh Fill er enn da Meryl as Mandy as Mona ’sy 
thie choud’s va Mummig as Marigold heose ’sy 
çhamyr niee. 
    ‘Yuck! Cre hug ort reih yn shenn fer graney 
shen?’ as Mona. 
    Ren Fill taishbyney ny feeackleyn echey dy 
smorigagh as ren eh gyrnal. 
    ‘Cooin lhiam! T’eh eulyssagh nish,’ as Mona, as 
hayrn ee er-ash dy faitagh. 
    ‘Ta. Ren eh greimmey Marigold hannah. Myr 
shen, shegin diu goaill kiarail.,’ as Micky. 
    ‘Shegin dhyt ynsaghey eh dy kiart,’ as Meryl dy 
sareydagh. ‘Nee’m cooney lhiat, my bailt. Shegin 
da ynsaghey mychione traaghyn lhongey as goll dy 
yannoo mooin as   �  ’ 
    Ren Fill dubbey kiart ec y traa shen hene as kiart 
aynshen, kiart ayns mean jeh brat laare yn çhamyr 
hoie. 
    ‘Um, jeeagh!’ as Mona. 
    ‘Cur stap er, Vicky,’ as Meryl, as ish jiargaghey. 
    ‘S’lhiats ta’n foill,’ as Micky. ‘Dinsh oo da dy 
gholl dy yannoo mooin, myr shen ren eh.’ 
    ‘Cur lhiat eh magh gys y gharey,’ as Mandy. 
‘As eisht bare dhyts jiole seose yn dubbey shen 
roish da Mummig fakin eh.’ 
    Ec y traa shen haink Mummig roie sheese ny 
greeishyn as honnick ee eh, kiart dy liooar. 
    ‘Brock er brock elley,’ dooyrt ee dy corree, 
choud’s v’ee cur lhee cruick as jioleyder. ‘Ta 
Marigold kiart, nagh vel? S’ommidjagh mish.’ 
    ‘Cha nee ommidjagh uss er chor erbee, 



Vummig. T’ou uss dty Vummig share ’sy clane 
theihll son geddyn Fill er-my-hons,’ as Micky. 
    Ghow eh Mummig as ren eh clamey ee, as ghow 
Fill ayrn dy jeean neesht, as eh shliee lurgaghyn 
Mummig. 
    ‘Cur lhiat yn quallian mitçhooragh ersooyl 
voym,’ as Mummig. ‘Fow preaban beg ’sy gharey 
raad foddee eh goll tra ta feme er.’ 
    ‘Tar royd eisht, Fill,’ as Micky, as ren ad dridal 
roue cooidjagh. 
    By vie dy mooar lesh Fill yn garey. Ren eh 
ratçhal seose neose yn londaig. Ren eh ratçhal 
seose neose ny ymmraghyn blaa neesht. 
    ‘Hoi, Fill! Cha nee er yn veer shen! Oh, 
blaaghyn Jishag. Tar, whoy. S’olk shen! Ny jean 
shen!’ 
    Agh ren Fill garaghtee as lhigey roish, as eh dy 
baghtal jannoo eh. 
    ‘Cre nee Jishag gra?’ as Micky, jeeaghyn er ny 
blaaghyn lhieggit. 
    Ren Fill mongey, taishbyney ooilley ny 
feeackleyn echey. S’cronnal eh nagh row 
quallianyn conreeaght goaill imnea mychione 
Jishagyn. Cha dod Micky goaill monney imnea 
noadyr er yn oyr dy row lheid yn spoyrt echey. 
    Doaltattym ren Fill stronnaghey as starkaghey. 
    ‘Cre shen? Vel oo gennaghtyn çhing reesht, 
Fill?’ vrie Micky. 
    Va Fill foddey veih çhingys. Va ny sooillyn 
bwee echey jeeraghey dy çhionn er yn chishtey 
conning beg ec kione yn gharey. Ren Fill frappal 
ny eallyn echey, as v’eh roie shelley beggan. 
    ‘Cre shen, Fill? Cha nee agh Rachel as Roberta 
shen, ta ny conneeyn vigginagh ec Meryl.’ 
    Ve jeeaghyn nagh row Fill smooinaghtyn orroo 
myr bigginyn. V’eh jeeaghyn orroo myr dy beagh 

ad jannoo seose kirbyl feer vlasstal. Ren eh stolkey 
dy moal hug yn chishtey conning, as eh roie 
shelley. 
    ‘Ny jean shen, Fill. Vitçhoor,’ as Micky, jannoo 
shickyr dy row yn sneg beg er çheu yn chishtey 
conning dooint. 

 
 
    Va Rachel as Roberta er-creau çheusthie jeh, as 
ny strointeeyn oc brebbal lesh aggle. 
    ‘Ny gow shiu imnea, ’neenyn. Nee’m coadey 
shiu. Cha jeanym lhiggey da goaill shiu,’ as Micky 
dy mainshtyragh. 
    Va Fill maaigey yn kishtey conning, as ny 
ingnyn veggey echey dy jeeragh er y sneg. Cha bee 
eh foddey roish da feddyn magh yn aght dy fosley 
ee. 
    ‘Ny jean shen!’ as Micky, agh ve jeeaghyn nagh 
row Fill cur monney geill da. 
    Va feme er Micky goaill ny conneeyn magh ass 
gaue, boayl ennagh heose er ard nagh voddagh Fill 
roshtyn ad. Yeeagh Micky mygeayrt yn gharey. 
Yeeagh eh er y waag gharagh. Yeeagh eh er y 
vullagh rea jeh’n waag gharagh. Eisht ren eh  
sleaystey seose yn Fill strepey fo’n aghlish echey 



as ayns aght ennagh hug eh eh stiagh ’sy waag 
gharagh. 
    ‘Shegin dou kiangley oo aynshoh, jus rish 
minnid ny ghaa, Fill, shen ooilley,’ as Micky. 
    Dob Fill dy hoiggal. Haink eh dy ve feer voirit 
dy jarroo tra hug Micky eab er kiangley eh lesh 
eiystyr er un lurgey. 
    ‘Jus rish minnid, Fill,’ as Micky. 
    Va Fill gymmyrkey eh hene myr dy beagh 
minnid yn clane vea echey. Ren eh gyrnal as 
gullyrnee as tra hug Micky eab er cur bassag da dy 
gherjaghey eh ren Fill bwoalley dooint ny 
feeackleyn echey as dobbyr da greimmey eh. 
    ‘Oh cha jean oo shen,’ as Micky dy fondagh. 
‘Cha jean oo greimmey mish. Mish dty charrey. 
Shinyn cumraagyn, uss as mish. Myr shen shegin 
dhyt ynsaghey dy yannoo rere my ghoan, kiart dy 
liooar?’ 
    Ren Fill stronnaghey as gaccan, agh hug eh 
sheese e chione dy biallagh, as yn cheayrt shoh tra 
hug Micky bassag da cha ren eh bwoalley dooint 
ny feeackleyn echey er chor erbee. 
    ‘Wow,’ as Micky dy kiune. Va Fill er nyannoo 
rere e ghoan dy feer. Cha row peiagh erbee rieau er 
ve biallagh da Micky roish nish. Dy dooghyssagh 
cha dod eh cur sarey da Mummig as Jishag. 
Yinnagh Meryl as Mandy as Mona broojey dy rea 
eh dy derragh eh sarey daue. Yinnagh Marigold 
arganey noi echey myr dy cadjin as yinnagh ee e 
cooidshare dy chur saraghyn dasyn ayns ynnyd. 
    ‘Agh fodmayd cur sarey jee nish, nagh vod, 
Fill?’ as Micky. ‘Kiart, tannee aynshoh ass gaue. 
Ta mee cur gialdyn dhyt, cha bee’m agh grig ny 
ghaa.’ 
    Ghow Micky yn aarey fillit as hayrn eh ee  
magh. Ghow eh kishtey ass kaart-reen çhiu myr 

ynnyd shallidagh da ny conneeyn choud’s v’eh 
reaghey thie stoamey noa er-nyn-son. Hug eh yn 
aarey noi boalley yn waag gharagh. Doshil eh sneg 
yn chishtey conning as hug eh hoshiaght yn derrey 
chonning as eisht yn chonning elley stiagh ’sy 
chishtey kaart-reen. V’ad foast er-creau, as er-lheh 
er yn oyr dy row Fill er ngoaill toshiaght er 
gullyrnee dy treih çheusthie jeh’n waag. 
    Eisht ghow Micky greim er yn chishtey conning 
as hrog eh eh. S’mooar yn strepey v’echey. 
Bunnys nagh voddagh eh cummal eh fo’n aghlish 
echey choud’s v’eh cur eab er drappal seose yn 
aarey. Va fys echey dy lhisagh eh cur eam er fer 
jeh ny shuyraghyn echey dy chooney lesh. Lhisagh 
peiagh ennagh ec y chooid sloo freayll rick er yn 
aarey nagh jinnagh eh sleaghtaghey. Va rieau 
dwoaie ec Micky er aaraghyn. Tra v’eh beg va 
Jishag er chur lesh eh gys yn chlose cloie ’sy 
phairk as hug eh eh er yn aarey vooar dy gholl er 
yn skirrey. Va Micky er ngoll lieh-raad seose yn 
aarey tra yeeagh eh sheese. Shen va’n marran 
echey. V’eh er ghooney ny sooillyn echey as er 
screeaghey. Ve er Jishag drappal seose yn aarey dy 
livrey eh. Cha row Jishag coontey monney jeh. 
Ren Micky dooney ny sooillyn echey nish, lesh 
dwoaie er yn chooinaghtyn jeh. 
    Ren Fill gullyrnee ny s’yrjey ’sy waag. 
Doaltattym va craunsh. Craunsh ny ghaa elley, as 
gounstyrnee er finnue. S’baghtal eh dy row Fill er 
jeet dy ve seyr. Va Micky er ghooney yn dorrys 
myr shen cha dod Fill cosney magh ass. Agh 
oddagh eh jannoo brock mooar çheusthie jeh’n 
waag. Va donk as craunsh elley. Smooinee Micky 
er ooilley jeh ny greienyn garagh v’ec Jishag as ny 
dollanyn resh as ny lussyn ayns puit. Ugh cha nee. 
    Va ny conneeyn çheet dy ve neuaashagh neesht. 



Oddagh Micky fakin maaigyn Rachel kiart ec yn 
oirr jeh’n chistey kaart-reen. V’ee cho roauyr dy 
jinnagh ee cur er çhyndaa traa erbee. 
    ‘Immee royd,’ as Micky, as dy tappee hayrn eh 
eh hene seose yn aarey, as greim echey dy 
debejagh er yn chishtey conning choud’s v’eh 
drappal. Ren eh seiy stiagh dy creoi ’sy feill vog 
jeh’n roih echey, scrabey as skelpey, agh cha dod 
eh jannoo veg mychione shen. Va’n clane gheaylin 
echey gennaghtyn dy ve tayrnit ass choud’s v’eh 
strepey dy freayll greim er yn chishtey conning, as 
va ny laueyn echey cho shliawin lesh ollish, 
dobbyr da lhiggey da tuittym, dobbyr da 
sleaghtaghey veih neesht, dobbyr da snapperal 
kiart veih’n tesmad as veg agh yn aer fo...agh cha 
ren eh! Haink eh lesh. Chosn eh yn clane raad gys 
mullagh yn waag gharagh as ren eh rolley yn 
kishtey conning er as eisht v’eh ny hassoo 
aynshen, pandooghey ec mullagh yn aarey, 
sheeyney magh ny roihaghyn noa-livreit echey 
lesh eunys. 
    Agh cha row traa echey dy hannaghtyn aynshen. 
Va driss er drappal sheese yn aarey, hrog eh seose 
Rachel yn chonning, as hug eh ee dy bollagh 
stiagh, çheusthie jeh’n lheiney-T echey. Cha row 
eh rieau er choontey monney jeh conneeyn as ren 
ee maaigey mygeayrt ayns aght agglagh, agh cha 
row niart echey er. Ren eh drappal seose yn aarey, 
as yn lheiney-T echey foostyrey dy mooar, doshil 
eh dorrys yn chishtey conning, hug eh Rachel 
stiagh ayn, chosn eh sheese yn aarey, hrog eh 
seose Roberta, hug eh ee sheese yn lheiney-T 
echey neesht, ghrap eh yn aarey, va doilleeid 
mooar echey fosley dorrys yn chishtey conning as 
freayll Rachel çheusthie jeh choud’s v’eh strepey  

 
dy ghoaill Roberta magh ass yn lheiney-T echey; 
ren eshyn strepey as ren adsyn cassey as lhoobey 
as hug eh mollaght orroo as dinsh eh daue dy row 
ad cho bolvaneagh, v’ad toilçhin çheet dy ve broit 
conning, agh fy yerrey hoal va Roberta ’sy 
chishtey conning marish Rachel as va’n sneg 
dooint as v’ad ny neesht fo ghlass. Haink eh lesh! 
Va ny conneeyn sauçhey, ersooyl veih Fill, ayns 
ynnyd aalin noa er ard. 



    ‘Yippy!’ as Micky, as v’eh bunnys clistal sheese 
yn aarey. Doshil eh dorrys yn waag gharagh as ren 
Fill siyraghey magh er, as v’eh coodit lesh ooir as 
sheelagyn, as v’eh gounstyrnee dy maynrey. 
    ‘Cre ta’n cretoor shen jannoo ’sy gharey aym?’ 
    Va Jishag er jeet thie veih’n obbyr echey. Va 
Micky er-creau gollrish ny conneeyn, as ny 
stroanyn echey brebbal. Yeeagh eh er ny blaaghyn 
bwoailt, er ny lussyn lhieggit, er yn chraa hallooin 
va deayrtey magh ass yn waag gharagh. Ve 
jeeaghyn dy row Jishag çheet dy ve ny s’yrjey as 
ny s’elgyssee as ny s’jiargey ’syn eddin echey, 
choud’s va Micky cribbey dy bieau gys lugh veg 
fo aggle. 
    ‘Shoh yn quallian aym, Yishag,’ ren Micky 
jeestyrnee. 
    ‘Cre voish haink kied dhyt dy gheddyn moddey? 
Va mee smooinaghtyn dy row uss goaill aggle roo? 
Jeeagh er ooilley yn vrock agglagh shoh! S’baghtal 
nagh vel eie erbee ayds er yn aght dy ghoaill 
kiarail jeh. Cha jeanym fuillaghtyn shoh. Cha jean 
oo freayll eh.’ 
   ‘Agh s’lhiams eh!’ as Micky. 
    Ren Fill gounstyrnee dy hoilshaghey magh dy 
by leshyn va Micky. 
    ‘Jeeagh, cha nel fys erbee ayd er moddee. Cha 
kiart eh lhiggey daue roie dy feie myr shoh. Shegin 
dhyt soilshaghey magh daue quoi ta’n mainshtyr,’ 
deie Jishag, soilshaghey magh da Micky quoi va’n 
Mainshtyr. 
    Cha mie lesh Fill va’n aght loayrtee ec Jishag. 
Haink eh hug Jishag as va ny feeackleyn echey 
rooisht as v’eh gyrnal. 
    ‘Ny jean gyrnal orryms, whallian veg voght,’ as 
Jishag, as heeyn eh magh mair er myr raaue. 
    Shen va marran. ‘Ouçh!’ dyllee Jishag. 

    Ren Fill caulgey as gyrnal, aarloo dy yannoo eh 
reesht. 
    ‘Immee royd, y veisht veg. Bee dty host! Lhig 
voym!’ deam Jishag. 
    Hie Fill er oaie dy tappee. Ghow Jishag 
toshiaght er tayrn er-ash. Chrie eh mygeayrt ny 
laueyn echey. Ghow eh toshiaght er gollish. Ve 
jeeaghyn dy ve imneagh. 
    ‘Sheese, Fill!’ deie Micky. ‘Tar, whoy. Tar hym. 
She kiart dy liooar eh, Yishag. Cha jean eh gortey 
oo dy feer.’ 
    As chrie Fill e chione, scuirr eh veih gyrnal, as 
ren eh clistal roish gys Micky. 
    ‘Shen my yishag, Fill. Shegin dou gyn 
greimmey eshyn, y vitçhoor oo,’ as Micky, 
choud’s v’eh croymmey sheese as rubbey 
strointeeyn marish Fill. 
    ‘Shee bannee mee,’ as Jishag, dy faase. 
    ‘S’treih dy mooar lhiam dy jarroo yn brock 
ooilley shoh, Yishag. Nee’m eeck son tooilley 
blaaghyn as rassyn as stoo myr shen ass yn argid 
ullee aym, ta mee cur my ghialdyn dhyt er shen.’ 
    ‘T’eh er mhilley yn clane gharey,’ as Jishag, agh 
cha row sheean cho corree echey nish. ‘As cre’n fa 
’sy theihll ta’n kishtey conning er mullagh yn 
waag?’ 
    ‘Oh. Wahll, ve orryms cur eh aynshen. Ersooyl 
veih Fill,’ as Micky. 
    ‘Ve orts cur eh aynshen? Hie oo seose yn 
aarey?’ 
    ‘Hie, as ta mee sheiltyn dy der shen beggan dy 
voirey er Meryl tra te urree drappal seose dy chur 
shibber da Rachel as Roberta, agh verrym eab er 
trainal Fill dy kiart dy leah. Agh cur kied dou 
freayll eh, my sailt, Yishag. Shegin dou freayll eh. 
T’eh gollrish olt jeem pene hannah,’ as Micky. 



    ‘Cha row fys aym dy voddagh uss ve cho 
daaney, my ghuilley,’ ren Jishag tallagh. ‘Kiart dy 
liooar eisht, Vicky. Ta kied ayd freayll yn quallian. 
Ec yn traa t’ayn, aghterbee.’ 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 

6 . . . 
 
 
Ve jeeaghyn dy by eie mie eh cur bee da Fill cho 
leah as oddagh shen ve jeant er yn oyr dy row eh 
hannah er chaigney er mair ny ghaa, er chur eab er 
ee conning son shibber, as nish, lurg stronnaghey 
Wilbur yn roddan as caigney Mona, v’eh boirey dy 
trome er Ny Garranyn Beggey Ayms by lesh 
Marigold. 
    ‘Yiowyms bee cooie da moddee mairagh,’ as 
Mummig. ‘Ec y traa t’ayn, ta mee gindys my by 
vie lesh burgeyr feill vuc? Son shickyrys, t’eh 
jeeaghyn dy ve aarloo son feill. Cha nee ny 
whallian beg babbanagh eh nish, t’eh ny smoo 
gollrish guilley.’ 
    ‘Gollrhympene,’ as Micky, as eh cooney lesh 
Mummig dy reuyrey stiagh ’sy riojeyder creoi. 
Hooar eh burgeyryn feill vuc riojit as ghow eh 
’nane jeu magh ass y phaggaid. Chum eh seose eh 
roish Fill. 
    ‘By vie lhiat shoh, Fill?’ 
    Ren Fill snoggal dy jeean. Lheim eh seose as ren 
eh raipey yn burgeyr feill vuc riojit kiart magh ass 
laue Vicky. Ren eh e chooidshare dy chaigney eh, 
agh ren ny feeackleyn echey skirrey tessen yn 
eaghtyr rioee. 
    ‘Cha nod oo ee eh myr shen, whoy aitt,’ as 
Micky. ‘Shegin dhyt fuirraghtyn derrey t’eh 
theinniuit.’ 
    Cha row Fill geearree fuirraghtyn. Ren eh 
caigney as roie shelley as shliee yn burgeyr feill 
vuc gollrish kibbin millish. Va fys ec Micky dy  



row filliu cadjin ry-gheddyn er y Twoaie myr shen 
foddee dy row mian dooghyssagh ec Fill er bee 
riojit. 
    Ve jeeaghyn dy row mian dooghyssagh ec er 
bee jeh sorçh erbee. Va Fill shirrey ny smoo na’n 
rheynn echey jeh ny burgeyryn feill vuc tra v’ad 
coagyrit – as v’eh geearree yn chooid smoo jeh ny 
spolliagyn as pishyryn v’ec Micky. Dy feiyragh 
hirr eh shliee mooar dy chey riojey ny lurg shen, 
ga dy daink Mummig dy ve feer chorree as cha 
jinnagh ee lowal eh dy rheynn ny v’ayns juist 
Micky.  
    Va Fill geearree er-lheh brishtag hocklaid tra 
v’adsyn giu cappan dy hey. Hoilshee Micky magh 
da yn aght dy hoie seose as dy eearree as haink 
shen lesh Fill çhelleeragh. 
    Ren eh siyraghey mygeayrt gys Mandy as 
yeearree eh dy aalin, as ren ee garaghtee as hug ee 
da lieh jeh’n vrishtag eck. 
    ‘Cha vow eh veg jeh’n vrishtag ayms,’ as 
Marigold, as ish cur ee stiagh ’sy veeal eck cho 
bieau dy ren ee toghtey. ‘Shenn red agglagh 
graney myr t’eh, freayll eh ersooyl voym!’ ren ee 
cassaghtee, as ish spreih magh kinneigyn brishtag 
dagh ooilley voayl. 
    ‘Shaghin Marigold, Fill. Cha by vie lhien yn 
brooillagh bog dy henn vrishtag shen er chor 
erbee,’ as Micky. 
    Hannee Fill foddey ersooyl veih Marigold as hie 
eh ooilley mygeayrt derrey haink eh gys Meryl, 
nagh row er ngoaill agh un ghreim jeh’n vrishtag 
eck foast. 
    ‘Eearree ee, eisht, Fill,’ as Micky. 
    Hoie Fill seose as yeearree eh ee. 
    ‘Jeeagh, Veryl, t’eh trainit hannah,’ as Micky dy 
froaishagh. 

 
    Loayr eh ro leah. Cho leah’s va brishtag Veryl 
eeit ec Fill hass eh, hie eh mygeayrt yn çhamyr  
ayns aght kiarailagh, as eisht hoie eh cosaayl. 
    ‘Ugh cha nee!’ ren Mummig coe. ‘Cha nee 
reeshtagh!’ 
    ‘Ny s’messey!’ as Mandy, gigleraght. 
    ‘Yuck!’ as Mona. 
    ‘Yeeagh da ny va jeant echey as eisht cur lhiat 
eh magh ’sy gharey, vac,’ as Jishag. 
    Ren Micky e chooidshare. Cha row Fill 
jeeaghyn dy ve goaill nearey. Cha row eh geearree 
faagail yn çhamyr tra va foast brishtagyn shocklaid 
ry-gheddyn. Ren eh arganys rish Micky as v’eh cur 
eab er greimmey eh. 
    ‘Gow kiarail, Vicky,’ as Mummig. 
    ‘S’mie dy liooar eh. Cha jean eh gortey mee dy 
feer. Tar royd, whallian hollagh. Magh lhiat,’ as 
Micky dy fondagh, as ren Fill snaue gys e lhiattee. 
    ‘Cha row mee rieau jerkal rish y lheid voishyn,’ 



ren Jishag tallagh. ‘Ta lheid yn aigney ec Micky 
tra t’eh geearree shen. As ta tappey olk ec yn 
whallian shen. Ren eh soiaghey orrym, as cha nel 
mee noi goaill rhym, nagh row mee ro aashagh 
my-e-chione – agh va Micky jeeaghyn dy ve gyn 
aggle erbee.’ 
    Hooyl Micky dy moyrnagh magh ’sy gharey 
marish Fill. Hooar eh preaban brash dy ooir (va fer 
ny ghaa ayn, dy insh yn firrinys, lurg da Fill 
ratçhal tessen ny ymmyryn blaa) as hug eh eab er 
soilshaghey magh da Fill dy row shoh nish yn 
boayl v’eh dy ymmydey. Smooinee Fill dy re 
spotçh mooar shoh as roie eh mygeayrt as eh 
mongey, gyn eaishtagh dy kiart. 
    V’eh fo anghoo reesht roish traa lhiabbagh. 
Va’n clane thie goaill toshiaght er soaral jeh jee- 
ghorleyrane as by hreih dy mooar lesh Mummig va 
doltanys Fill. 

 
    ‘Ta mee bunnys slane chiarit dy chur lhiams eh 
dy jeeragh er-ash gys yn thie moddee mairagh,’ as 
ish dy groamagh, as ish foast scooirey yn brat 
laare. 
    ‘Vummig!’ as Micky. 
    ‘S’kiart dy liooar eh, vac, cha nel Mummig son 
jannoo shen dy feer,’ as Jishag. ‘T’ee jus beggan 

corree er-coontey jeh’n vrat laare boght eck. Ta 
ourys aym nagh jig eh lesh yn whallian cosney 
magh gys yn gharey rish tammylt. Shegin dooin 
cur sheese pabyryn naight. Eisht cho leah’s t’eh 
goaill toshiaght er jannoo shinnee – ny ny 
s’messey na shen – vermayd eh er yn phabyr 
naight. Hig eh lesh dy leah.’ 
    ‘Gura mie ayd, Yishag,’ as Micky. V’eh er e 
ghlioonyn er y vrat laare, lesh yn derrey roih echey 
mygeayrt Fill, as yn roih elley tarroogh tayrn lesh 
crayon caslys noa jeh’n eayst son Benainshtyr 
Monk. V’eh jannoo e chooidshare nish, jannoo 
ymmyd jeh’n phabyr cartoose share echey as jeh’n 
hett smoo echey jeh baareyn-felt. Hug eh daah er 
yn eaghtyr feayn creggagh jeh’n eayst as speyr 
quaagh gorrym-jiarg as cruinney veg pheeogeagh 
ghorrym as ghlass cassey cho foddey ersooyl. 
Hayrn eh roggad er yn eayst, as aynshen, tuittym 
magh ass, goaill ny chied chesmadyn taitnyssagh 
oc ayns speyr ny h-eayst, va daa chummey beg 
argid ayns culleeyn spoar. Va fer jeu ny hassoo 
jeeragh, va’n fer elley er ny kiare maaigyn echey. 

 



    Scuirr Marigold veih kerey ny garranyn agglit 
eck dy gherjaghey ad er-ash gys kiunys as hooyl ee 
shaghey, as ish brebbal magh lesh ny cassyn eck 
choud’s v’ee goll, dy taghyrtagh jeh yioin. Agh 
kiart choud’s va’n charrane thie eck bentyn rish 
laue hayrnee Micky, ren Fill gyrnal dy eulyssagh 
as ren Marigold lheimmey dy tastagh magh ass y 
raad. 
    Cha row Fill hene cho tastagh. Cho jeean as 
v’eh dy fakin caslys Micky dy ren eh roie shelley 
lesh ammys as ren eh smearey liauyr gleiynagh 
ooilley sheese un çheu jeh, as eisht keayrt dy row 
ren eh strepey magh ass roih streeanagh Micky as 
ren eh clistal kiart tessen yn phabyr, as va kuse dy 
chowraghyn maaig laaghagh jeant echey.  
    ‘Fill, y voireyder uss!’ as Micky. Dy cadjin v’eh 
currit ass dy bollagh tra va ny caslyssyn echey 
çheet dy ve mhillit, as va’n fer shoh mastey ny fir 
share va rieau jeant echey. Ve ersyn taishbyney eh 
da Benainshtyr Monk neesht, as foddee nagh 
jinnagh ish toiggal yn cheayrt shoh. Agh ayns aght 
ennagh cha row Micky gennaghtyn ro voirit. 
    ‘Traa lhiabbagh, Vicky as Varigold,’ as 
Mummig. ‘Nish, cre mychione Fill? C’raad ta 
eshyn dy chadley?’ 
    ‘Fo ghlass ’sy waag gharagh,’ as Marigold. 
    ‘Cha by vie lesh my chonneeyn eshyn gullyrnee 
foue. Ta anvea dy liooar oc hannah. Sheese ayns 
tuill, shen yn boayl cooie da conneeyn, cha nee 
ayns thieyn speyrey ard bolvaneagh,’ as Meryl. 
    ‘My vees Fill dy chadley ’sy waag gharagh eisht 
nee’m cadley aynshen marish,’ as Micky. 
    ‘T’ou uss goaill aggle roish yn dorraghys, Vicky 
Wicky Woghtee,’ as Marigold. 
    ‘Cha goin aggle, cha goin marish Fill,’ as 
Micky, as ren Fill gyrnal ayns coardailys. 

    ‘Cha nel peiagh erbee dy chadley çheumooie,’ 
as Mummig. 
    ‘Eisht foddee Fill çheet dy chadley marym,’ as 
Micky dy greesit. 
    ‘Cha nel oo dy ghoaill yn quallian shen er dty 
lhiabbee. Ta mee gobbal dhyt jannoo shen er chor 
erbee,’ as Mummig dy fondagh. ‘Er-lhiams dy 
jeanmayd prowal Fill lesh lhiabbee ayns corneil 
jeh’n çhamyr aarlee. Ny s’anmey yiowmayd 
bastag chooie da agh ec y traa t’ayn te orrin jannoo 
nyn gooidshare lesh kishtey kaart-reen. Varigold, 
c’raad ta’n kishtey mooar shen hug mee dhyt tra 
haink shin er-ash veih Shoprite?’ 
    ‘Cha nod oo goaill shen! She’n ayrn sheeynt er-
lheh eh da’n staabyl ec Ny Garranyn Beggey 
Ayms,’ as Marigold dy smorigagh. 
    ‘Yiowmayd kishtey elley er-dty-hon mairagh, 
fer share. Agh ta feme ec Fill er noght,’ as 
Mummig, as dy yannoo caghlaa, cha dod aghin 
Varigold coyrlaghey jee gyn jannoo eh. 
    Cha row Fill jeeaghyn dy ve ro vooisal. Hooar 
Mummig shenn lhuishag er-e-hon as daarlee ee 
lhiabbee souyr da çheusthie jeh’n chishtey as hug 
Mickey eh stiagh aynjee lesh brishtag dy chaigney, 
agh dirree Fill dy clistagh reesht cho leah’s va’n 
vrishtag sluggit sheese echey. Hug Micky oie vie 
er dy fondagh as ghoon eh yn dorrys er. Ren Fill 
gullyrnee dy oltooanagh as scrabey eh ec dorrys yn 
çhamyr aarlee. Hie eh er gullyrnee as scrabey rish 
yn chooid smoo jeh’n fastyr beg. Hie Mona as 
Mandy as Meryl dy lhie. Cha row Fill geearree 
goll dy lhie. V’eh gullyrnee as scrabey. Hie 
Mummig as Jishag dy lhie. Cha row Fill foast 
geearree goll dy lhie. V’eh gullyrnee as scrabey, 
scrabey as gullyrnee. 
    Cha dod Micky jannoo lesh ny s’odjey. Cha nee 



lesh Fill va’n foill. Va conreeaghtyn oieagh. Cha 
nod oo jerkal rish Fill cadley y traa shen. As va 
feiyr echey myr v’eh caillt ny lomarcan choud’s 
v’eh gullyrnee gyn peiagh erbee marish ’sy 
çhamyr aarlee. She oie ghorraghey v’ayn neesht. 
Cha row Fill agh ny chonreeaght babbanagh. 
Foddee dy row eh fo beggan dy aggle roish yn 
dorraghys. 
    Va Micky hene fo beggan dy aggle roish yn 
dorraghys. Va Marigold kiart mychione shen. Dy 
cadjin cha mie lesh girree er yn oie, eer dy ratçhal 
gys y phremmee as er-ash. Son shickyrys cha row 
eh geearree goll y clane raad sheese ny greeishyn. 
Va’n lagg greeish yn boayl s’dorraghey jeh’n thie, 
as va dagh greeish jeestyrnee fo dty chesmad. V’eh 
rieau goaill aggle dy jinnagh laueyn sheeyney 
magh eddyr maidjaghyn yn ballister as goaill 
greim er ny abaneyn echey. Agh nish v’eh cho 
boirit mychione Fill boght dy ren eh lheimmey 
magh ass e lhiabbee, hooyl eh dy sprangagh ayns 
ny carraneyn thie echey tessen mullagh ny 
greeishyn, as ren eh roie dy reiltagh sheese ny 
greeishyn. Ren eh reaghey, my va laueyn erbee 
ayn, dy jinnagh eh jus sthampey orroo. 
    Raink eh yn halley heese ayns slane sauçhys. Va 
gull Fill çheet dy ve bunnys bouyraghey. Doshil 
Micky dorrys yn çhamyr aarlee as va driss er Fill 
roie huggey, bunnys lheimmey neese as stiagh 
ayns ny roihaghyn echey. Ren eh shliee eddin 
Vicky dy ard-eunyssagh, myr dy beagh ad er ve 
scarrit rish s hiaghtin ny ghaa ayns ynnyd jeh oor 
ny ghaa. 
    ‘Shenn whoy aitt,’ as Micky, clamey Fill dy 
mooar as cur da paagaghyn dy liooar. ‘Tar royd. 
Shegin dhyt cur eab er cadley. Verrym oo er-ash 
’sy lhiabbee ayns dty chishtey as eisht nee’m 

tannaghtyn as loayrt rhyt rish tammylt, kiart dy 
liooar?’ 
    Ren Micky loaghtey roish dy neuhickyr harrish 
yn çhamyr aarlee ghoo. Va Fill strepey ayns ny 
roihaghyn echey. V’eh gindys rish shallid row 
shoh ashlish v’echey, er yn oyr dy row laare yn 
çhamyr aarlee gennaghtyn gollrish traie. Va ny 
carraneyn thie echey craunshal er stoo grineenagh 
gollrish geinnagh – as eisht ve myr dy beagh eh er 
roshtyn yn vooir, er yn oyr dy row ny carraneyn 
thie echey fliugh dy bollagh  as v’eh bunnys 
keaysley. 
    Doaltattym haink yn eayst magh veih çheu-
chooylloo jeh ny bodjallyn çhiu as honnick Micky 
yn çhamyr aarlee dy kiart. Ren eh starkaghey lesh 
greain. 
   ‘Oh, Fill’ ren eh scredey. 
    Va poagaghyn dy hugyr skeaylt ooilley harrish 
yn laare, as va kishtagyn caignit dy vainney er 
nyannoo loghan ooilley harrish yn lainoil. 
    ‘She mitçhoor uss dy jarroo,’ as Micky, as hug 
eh craa beg da Fill. 
    Va gull ard ec Fill as lheim eh dy jeeragh magh 
ass roihaghyn Micky. She argid neuheiltagh 
quaagh va’n daah echey fo soilshey ny h-eayst, ny 
yei she airh va daah jeh’n falleays ayns e ghaa 
hooill.  Hug eh er-ash e chione as ren eh gullyrnee 
reesht, dagh olt jehsyn ny chonreeaght. 
    ‘Shee bannee mee,’ as Micky, as va’n crackan 
echey friogganagh. ‘Kiunys ort nish, Fill. Cur eab 
er ve dty whallian mie beg.’ 
    Va’n rehollys cur er Fill geearree dy ve feer 
vitçhooragh dy jarroo. Ren eh ratçhal mygeayrt yn 
çhamyr, roie shelley, ny feeackleyn echey gial. Va 
lhongey mooar dy vurgeyrn feill vuc as brishtagyn 
echey jus oor ny ghaa er-dy-henney, agh nish va  



accrys ass myghin jeeaghyn dy ve ersyn. 
    Ren yn kayt breck veih’n dorrys naboo 
lheimmey neese er leac mooie yn uinnag myr ayrn 
jeh’n turrys echey, snaue mygeayrt er yn oie. 
Honnick eh Fill as woaill yn stroin echey noi 
kerrin yn uinnag as yindys er. Honnick Fill yn kayt 
breck as ren eh roie shelley dy fergagh, as ny 
feeackleyn echey rooisht. 
     ‘Sthoo!’ dyllee Micky, bennalt e laueyn roish 
yn chayt. 
    Cha row feme er insh da reesht. Lhig eh magh 
eam dy atçhim as roie eh er-çhea choud’s va Fill 
lheimmey roish. Lheim Micky ny lurg, as ghow eh 
greim er fer jeh ny maaigyn jerree echey. Woaill 
kione Fill dy creoi noi’n uinnag. Woaill kione 
Micky eer ny s’creoi noi’n voalley. Fy yerrey v’ad 
nyn lhie fud y cheilley er yn laare feer lhiantagh. 
Ren ad ny neesht osney as gaccan er y cheilley. 
    ‘Cha nod oo goll mygeayrt caigney ooilley ny 
kiyt ’sy naboonys, Fill,’ as Micky dy fondagh. 
‘Cha neeu eh caayney as insh dou dy vel accrys 
ort. Shoh, cre mychione shliee neese ooilley yn 
shugyr shoh?’ 
    Cha row Fill coontey monney jeh bee faase 
gollrish shugyr nish. V’eh geearree feill 
chlooieagh. 
    ‘Shegin dhyt cur eab er ve dty ghuilley mie,’ as 
Micky, agh va Fill goaill rour taitnys jeh’n 
vitçhooraght. 
    Ren eh strepey seose er ny maaigyn echey as 
chrie eh e chione gonnagh, foast roie shelley. 
    ‘Tar er-ash,’ as Micky, snapperal ny lurg, agh 
ren ny cassyn echey skirrey ’sy dubbey dy vainney 
as huitt eh gour e ching. 
    Ren Fill roie roish tessen y çhamyr aarlee as dy 
jeeragh magh ass yn dorrys. 

    ‘Tar er-ash!’ dyllee Micky, choud’s v’eh troggal 
neese eh hene as goaill toshiaght er roie. 
    Hannee Fill. Va gyrn eulyssagh dy 
doaltattymagh as donk trome choud’s va Fill 
lheimmey er red ennagh. 
    ‘Ugh cha nee!’ as Micky, as ren eh ratçhal 
stiagh ’sy çhamyr hoie. 
    Va Fill soiaghey dy raghtal er keyrrey vooar, as 
dy jeeragh ec yn scoarnagh j’ee. Ren eh gyrnal 
lesh greesaghey agh cha ren yn cheyrrey lhiggey 
magh eer un vaaley. Ren Micky meekey as haink 
eh da nagh row eh agh yn vreshag hiollee 
chlooieagh v’ayn. Lhig eh osney feayslee – as 
eisht ren eh scredey reesht choud’s va Fill raipey 
gys rybbanyn yn vreshag. 

 
    ‘Ny jean shen! Scuirr veih, chretoor agglagh! 
S’lesh Mummig shen as bee ish corree bane. Ver 
ee uss er-ash gys yn chemmyrk shen reesht, vleb 
dy voddey. Oh my sailt, Fill, cur eab er ve 
keeayllagh.’ 
    Doaltattym hie yn eayst çheu-chooylloo jeh  ny 
bodjallyn reesht. Cha dod Fill fakin veg as ren eh 
cassaghtee ayns aght mestit. Ren Micky loaghtey 



yn raad roish gys yn voalley as doadd eh yn 
soilshey. Va fritlagyn jeant jeh’n vreshag hiollee. 
Ren Fill caayney mastey ny lhionnaigyn olley, as 
bluckanyn clooieagh goit ayns ny ingnyn veggey 
virragh echey. She lheeah doo va’n fynney echey 
reesht, ga dy row eh coodit lesh sorçh dy ghansee 
jeh ollan vane. Va’n falleays airhoil ersooyl veih 
ny sooillyn echey. She ombyragh cleeir v’ad as 
haink bodjal dy aggle ayndaue choud’s ren Micky 
keimyragh huggey. 
    ‘She, t’ou uss er ve olk, feer olk,’ as Micky. 
‘Agh ny cur orts dreagh cho imneagh. Ta fys aym 
nagh row niart ayd er. Cha row dy feer, ec y 
chooid sloo. Agh shegin dhyt ynsaghey ayns aght 
ennagh. Nish, cre mychione cooney lhiam glenney 
paart jeh’n vrock shoh, eh?’ 
    Ren Fill dridal mygeayrt cho coonee as oddagh 
eh ve, agh cha ren eh agh skeayley bainney as 
shugyr ooilley harrish yn vrat laare as ny 
bluckanyn clooieagh ooilley harrish yn çhamyr 
aarlee. Cha row Micky agh beggan ny speeideilee 
na shen noadyr, ga dy ren eh wheesh jiole neese as 
skeabey as oddagh eh. V’eh skee er troggloo 
liorish yn traa hug eh kione er ny eabyn echey dy 
charraghey yn çhamyr reesht. 
    ‘She traa lhiabbagh t’ayn nish. Uss ’sy lhiabbee 
ayds aynshoh. Mish ’sy fer aym heose,’ as Micky. 
    Chrie Fill e chione dy fondagh. Ren eh lieh-lhie 
er Micky, as eh caayney dy aghinagh. 
    ‘Cha nod oo çheet seose marympene. Nee 
Mummig marroo mee eer nish,’ as Micky. ‘Myr 
shen te jeeaghyn dy ve orryms lhie stiagh rhyts 
ayns aght ennagh, Fill, nagh vel?’ 
    Ren Micky drappal stiagh dy slane kiarit ’sy 
chishtey kaart-reen, filley eh hene stiagh fo’n 
lhuishag, e ghlioonyn bwoalley noi’n smeggyl 

echey. Va Fill lane aarloo dy lheimmey stiagh ayn, 
as eh pandooghey dy maynrey. 
    ‘Ny sheid dty ennal ’syn eddin aym, Fill, shen 
kickley.’ 
    Ren Fill shliee eh ayns ynnyd. 
    ‘Henn helleydagh! Nish tar royd, shegin dooin 
cadley,’ as Micky. Cheau eh shilley seose er yn 
uinnag, as treisht er dy beagh yn eayst follit dy 
mie. Hug eh dy çhionn ny roihaghyn echey 
mygeayrt Fill as ren ad ny neesht dooney ny 
sooillyn oc as huitt cadley orroo fy yerrey hoal. 

 
 
 
 
 
 
 
 
 
 
 
 
 
 



 
 

7 . . . 
 
 
V’ad dooisht liorish screeaghyn Mummig ’sy 
çhamyr hoie tra haink ee sheese ny greeishyn ’sy 
voghrey as honnick ee yn stayd fritlagagh jeh’n 
vreshag hiollee. 
    Ren Micky snaue magh ass yn chishtey kaart-
reen. Ren Fill clistal magh ass, as eh neuvoirit er 
chor erbee. 
    ‘Vicky!’ ren Mummig screeaghey. 
    ‘Ta shin aynshoh, Vummig,’ ren Micky 
cabbaraght. 
    Ren Mummig roie stiagh ayns y çhamyr aarlee. 
Scuirr ee çhelleeragh tra honnick ee yn stayd j’ee. 
Haink ee dy ve cho bane as yn bainney deayrtit. 
    ‘Ta mee dreamal,’ ren ee cliogaraght. ‘Lhig dou 
ve dreamal, my sailt. Hoshiaght yn vreshag hiollee 
aalin aym – ’ 
    ‘Foddee dy vodmayd whaaley ee cooidjagh 
reesht?’ ren Micky coyrlaghey ayns coraa faase. 
    ‘Ha! As nish jeeagh er yn chorvaal shoh! Insh 
dou dy re drogh ashlish agglagh t’ayn as traa erbee 
nish nee’m doostey as feddyn magh nagh dug shin 
lhien yn coo lheeah cho olk shen stiagh ’sy thie 
ain. Cur lhiats eh ass my hilley, Vicky, roish dou 
coayl yn clane smaght orrym pene as seiy eh stiagh 
ayns panney dy yannoo moddee freeghit son 
anjeeal.’ 
    ‘Kiart, Vummig. Gow my leshtal, Vummig. As 
ta Fill arryssagh neesht,’ as Micky, cur eab er 
goaill greim jeh. 
    ‘Oh ta, t’eh jeeaghyn arryssagh, nagh vel? T’eh 

roie mygeayrt lesh mongey lhean er yn eddin 
echey,’ as Mummig. ‘Vicky? Cre’n fa t’ou 
croymmey sheese myr shen? Cre ta jannoo er dty 
ghreeym as dty lurgaghyn? Vicky, er-lhiams dy 
bare dou cur eam er yn fer lhee.’ Va coraa 
Vummig çheet dy ve beggan glunagh. 
    ‘S’kiart dy liooar eh, Vummig. Ta mee jus 
beggan stark. Cheau mee yn oie lhoobit stiagh 
marish Fill, t’ou toiggal.’ 
    ‘Dinsh mee dhyt gyn cur lhiats eh ’sy lhiabbee 
ayd!’ dyllee Mummig, yn imnea eck çhyndaa gys 
corree. 
    ‘Cha ren mee!’ as Micky dy smorigagh, choud’s 
v’eh snapperal mygeayrt. ‘Chaddil mish ayns 
lhiabbee Fill. Cha dooyrt oo veg mychione shen. 
Myr shen ve jeeaghyn dy by eie mie eh. Ec y traa 
shen.’ 
    ‘Oh, Vicky. Ghuilley volvaneagh. V’ou cadley 
fud ny h-oie ayns kishtey kaart-reen?’ as Mummig. 
    ‘Wahll, rish paart dy hraa va mee dooisht.’ 
    ‘Vicky! Immee stiagh ayns tobbyr niee dy 
ushtey braew çheh kiart nish. Nee shen feaysley 
paart jeh’n starkid ayd. As shegin dhyt niee yn 
drogh whallian shen neesht, jeeagh er, t’eh rolley 
’sy vainney! Immee shiu riu, ny neesht jiu. Sthoo!’ 
    Ren yn guilley croymmit as yn quallian bainney 
skellal rhymboo. Haink ad er-ash lurg lieh-oor, 
jeeragh as nieet dy glen, as v’ad cruinnit mygeayrt 
ec kuse dy huyraghyn corree. 
    ‘Vummig, cha nel eh jonnick, by lhiams yn 
shayll ’sy çhamyr niee as ren Micky freayll eh 
dauesyn hene, as eisht tra haink ad magh ren Meryl 
seiy stiagh ayn royms!’ 
    ‘As s’treih lhiam dy ren mee er yn oyr dy row 
geayshteenyn moddee lheeah feohdagh ooilley 
harrish yn tobbyr niee. Vummig, shegin da gyn 



goaill yn quallian shen stiagh ’sy tobbyr niee 
arragh ’syn aght shen, s’feohdagh ass myghin eh 
as s’cosoylagh dy bee gorley ny coyin jannoo orrin 
ooilley.’ 
    ‘Er-lhiams dy vel gorley ny coyin jannoo orrym 
hannah. Ta’n greim aym foast gonnagh dy mooar. 
Er-lhiams dy lhisagh yn quallian bolvaneagh shen 
ve currit ny chadley.’ 
    ‘S’bastagh nagh row eh ny chadley riyr. Ooilley 
yn scrabey as gullyrnee shen! Nagh dod oo cur er 
ve ny host, Vicky?’ 
    ‘Foddee shiu ooilley ve nyn dost rish shallid as 
goaill dty anjeeal,’ as Mummig. ‘Tar shiu riu, bee 
shiu ooilley anmagh ayns scoill.’ 
    Va Jishag roie mygeayrt neesht, as eh ceau yn 
chullee as ny oashyryn echey. V’eh cummal un 
vraag ayns e laue as v’eh jeeaghyn dy ve currit ass. 
    ‘Cre’n fa nagh vel oo cur moods dty vraagyn, 
veen?’ as Mummig. 
    ‘Cre’n aght foddym cur moom my vraagyn tra 
ta’n moddey mollaghtagh shen er chaigney gys 
buiggys yn fer shoh?’ dyllee Jishag. ‘Cre t’ou 
jannoo, Vicky? Smooinee mee dy dooyrt oo dy 
vod oo cur fo smaght eh?’ 
    ‘Gow my leshtal, Yishag. Er-lhiams dy vel eh 
giarrey feeackleyn.’ 
    ‘Wahll, ta treisht orrym nagh vel tooilley 
feeackleyn ry-gheddyn echey,’ as Jishag. ‘C’raad 
t’eh nish?’ 
    ‘Um. V’eh aynshoh minnid er dy henney,’ as 
Micky. 
    ‘Shegin dhyt freayll rick ersyn!’ as Jishag. 
    Cheayll Micky boogh beg moyrnagh veih’n 
halley. Ren eh roie dyshen dy ronsaghey. Va’n 
pabyr moghree er yn vreshag dorrysh. As va Fill er 
nyannoo e chooidshare kiart ’sy vean jeh. 

    ‘My phabyr!’ ren Jishag buirrooghey. 
    ‘Wahll, dinsh oo da ny dy yannoo, Yishag. Cha 
nel eh agh cur eab er gaghtey rere dy harey. Cha 
nel fys echey nagh ren oo er lhaih eh foast,’ as 
Micky. 

 
    ‘Ny loayr rhym ’sy chummey dy choraa shen, 
Vnr Hroosyn Ghlick,’ as Jishag, as chraa eh yn 
vraag chaignit dy baggyrtagh myr dy beagh eh er-
çhee gymmydey eh dy woailley Micky. 



    Ren Fill gyrnal. Chum Micky stiagh yn ennal 
echey. Agh eisht yeeagh eh er Jishag as honnick eh 
nagh row eh agh spotçhal. Ren Micky garaghtee, 
beggan ro ard. Ren Fill gounstyrnee. As hug Jishag 
bassag er y chione da ny neesht jeu as hie eh 
ersooyl gys yn obbyr echey, as eh ceau e vraag 
chaignit, agh gyn yn phabyr naight echey. 
    Hie Meryl as Mandy as Mona gys scoill, gyn fer 
ny ghaa jeu ve nieet. As hug Mummig lhee Micky 
as Marigold gys scoill. 
    ‘Agh cre mychione Fill?’ as Micky. ‘Oh, 
Vummig, er-lhiams nagh voddym goll gys scoill. 
Cha nee foast. Cha nee derrey vees Fill beggan ny 
smoo.’ 
    ‘Ny bee bolvaneagh, Vicky. Goym kiarail jeh 
er-dty-hon.’ 
    ‘Dy firrinagh, Vummig, cha nel mee gennaghtyn 
ro vie. Ta mee foast gennaghtyn reen. Feer reen dy 
jarroo. Er-lhiams nagh voddyms cur seose my 
chione dy yeeaghyn er y voayrd. Foddee dy bare 
dou tannaghtyn sthie jiu, ec y chooid sloo,’ as 
Micky, choud’s v’eh lhoobey eh hene as jannoo 
cruitt whaagh jeh’n ghreeym echey. 
    ‘Vicky! Scuirr veih molley mee. Roie stiagh ’sy 
scoill nish. Ny jarrood yn caslys jeh’n eayst son 
Benainshtyr Monk.’ 
    Shimmey clame as paag graihagh hug Micky da 
Fill. Ren Fill seiy stiagh e stroin liauyr noi echey 
dy treih, as v’eh caayney. 
    ‘Oh, Vummig! Cha noddym goll. Ta feme ec 
Fill orrym!’ 
    Hooar Micky dy row feme echeysyn er Fill 
neesht. V’eh gennaghtyn cho beg as cho caillt 
n’egooish. V’eh dy kinjagh sheeyney magh dy 
chur bassag da Fill as eisht feddyn magh dy row eh 
cur bassag da’n aer follym. Va Darren as yn  

skimmee echey ’sy scoill dy moghey, as v’ad 
ardcheimnaghey mygeayrt yn chlose scoill. Lheim 
Micky ass shilley çheu-chooylloo jeh possan dy 
phaitçhyn beggey, agh honnick ad eh. 
    ‘Ooh, cre ta ec Micky Muc Beg ’sy laue cha 
bane as lilee echey?’ deam Darren. ‘Caslys aalin 
son Shenn Oaie Apag, eh?’ 
    ‘Son Benainshtyr Monk,’ as Micky. Va dwoaie 
echey er yn far-ennym ommidjagh shen. Va oaie 
slane aalin ec Benainshtyr Monk, cre erbee v’ad 
gra. 

 
   ‘Ooooh, she Benainshtyr Monk, nee,’ as Darren, 
jannoo arrish jeh coraa Vicky, agh cur er sheean 
dendeysagh as lhampanagh. 
    ‘Cum dty hengey,’ as Micky, ayns coraa feer 
faase. 
    Huitt Darren er garaghtee. Ren eh 
ardcheimnaghey hug Micky, ren eh lhoob jeh ny 
meir echey, as ren eh flippal yn vair echey dy creoi 
noi stroin Vicky. 
    ‘Vel uss son cur orrym cummal my hengey, eh?’ 
as Darren. 
    Ren Micky meekey. Va’n stroin echey gonnagh 
dy mooar. Va treisht er nagh darragh jeirnyn gys 



yn ghaa hooill echey. 
    Va skimmee Darren ooilley cruinnaghey 
mygeayrt, flippal noi echey neesht. Ren yn vair 
stark jeh peiagh ennagh broddey yn dreeym echey. 
Ren yn ingin jeh peiagh ennagh scrabey yn 
mwannal echey. Va Micky cassey mygeayrt, 
thummey as shaghney. Ren Darren raipey yn 
caslys echey magh ass yn laue bennalt echey. 
    ‘Lheid yn trustyr as ta shoh,’ as eshyn, as ren eh 
rolley yn caslys dy yannoo feddan as woaill eh 
Micky er y chione lesh. 
    Lhig Micky magh eam beg. Ren Darren as e 
skimmee garaghtee. Hug fer jeu seiy da. Eisht fer 
elley. Ren Micky snapperal beggan. Ve jeeaghyn 
myr dy beagh caggey ayn, foddee. As son 
shickyrys cha darragh eh lesh Micky. 
    ‘Cre ta shiuish jannoo?’ 
    She Benainshtyr Monk v’ayn, as ish siyraghey 
harrish yn chlose scoill, yn folt liauyr doo eck 
clistal mygeayrt ny geayltyn eck, yn rumbyl jeh’n 
ghooyn blaaghagh gorrym skeayley magh. 
    ‘Veg, Venainshtyr,’ as Darren dy tappee. 
    ‘Cre ta goll er, Vicky?’ as Benainshtyr Monk. 
    ‘Veg, Venainshtyr,’ as Micky neesht. Cha row 
eh meehushtagh dy liooar dy insh skeeal orroo, er-
nonney veagh Darren as e skimmee raipey e 
chione veih ny geayltyn echey lurg scoill. 
    ‘V’eh jeeaghyn gollrish Red Ennagh dooys, cha 
nee Veg,’ as Benainshtyr Monk. Heeyn ee magh 
dy ghoaill yn caslys rollit, as dy bieau woaill ee 
Darren er y chione lesh. 
    ‘Ghuilley veg volvaneagh,’ as ish dy faghidagh. 
    Ren Darren jiargaghey, as ren kuse dy phaitçhyn 
’sy chlose scoill cur uillin da y cheilley as 
gigleraght. 
    ‘Nish immee as shass ayns dty linney. Bee yn 

chlag goll er bwoalley traa erbee,’ as Benainshtyr 
Monk. Doshil ee yn caslys, as yeeagh ee er 
choud’s v’ee ny shassoo aynshen. 
    ‘Yiowmayd cooilleen ort son shoh,’ dooyrt 
Darren myr hannish rish Micky, as eisht roie eh 
roish marish yn skimmee echey. 
    Va bolg Micky traastit myr dy by bluckan beg 
çhionn eh. Cha row eh jonnick. Cha dinsh eh 
skeeal orroo. Cre yinnagh ad lesh? Oh cooin lhiam. 
    ‘S’yindyssagh ta’n caslys shoh, Vicky,’ as 
Benainshtyr Monk, as ish mongey ersyn. 
    Ren Micky mongey urree neesht, beggan 
faitagh, as bunnys jarrood mychione Darren. 
    ‘Haink eh dy ve beggan mhillit, Venainshtyr,’ as 
eshyn. 
    ‘Wahll, er-lhiams dy vel eh jeeaghyn dy mie. 
S’mie lhiam er-lheh beill ny h-eayst shoh,’ as 
Benainshtyr Monk, as heeyn ee mair er ny 
cowraghyn maaig. ‘As ta’n aght ren oo yn ayrn 
shoh fo doorey feer vie dy chowraghey magh yn 
eaghtyr neurea.’ 
    ‘She beggan ny smoo fo smearey ny fo doorey, 
Venainshtyr,’ as Mikcy. 
    ‘Smearey?’ as Benainshtyr Monk lesh gearey. 
‘Myr shen quoi va shliee yn caslys ayd, Vicky? 
Dty huyr veg, Marigold?’ 
    ‘Cha nee, Venainshtyr,’ as Micky, as eh 
gigleraght. ‘Cha nee, she my whallian noa, Fill, ren 
eh.’ 
    ‘Ta quallian ayd! Oh, ver shen taitnys ort. S’mie 
lhiam shen. As t’ou gra Fill rish? Vel shen Fill myr 
ta ry-gheddyn ayns Filliu? Cha nee babban 
conreeaght eh, nee?’ 
    ‘Wahll...’ as Micky. 
    Cha row toiggalys kiart ec Benainshtyr Monk er 
yn oyr dy row eh leaystey. 



‘Vicky, ta fys ayd nagh vel dy firrinagh lheid yn 
chretoor as conreeaght ayn, nagh vel?’ 
    ‘Cha nel mee cho shickyr er shen, Venainshtyr,’ 
as Micky. 
    ‘Ta cooinaghtyn aym dy dooyrt mee jea dy row 
mee goaill beggan dy aggle roish conreeaghtyn – 
agh dy feer cha row mee agh spotçheraght,’ as 
Benainshtyr Monk. 
    ‘Oh, ta fys aym er shen, Venainshtyr. S’kiart dy 
liooar eh. Cha nel mee goaill aggle erbee roish 
conreeaghtyn nish,’ as Micky, as eh mongey seose 
urree. 
    Eisht woaill yn chlag as ve orroo goll stiagh ’sy 
scoill. Ren Benainshtyr Monk festal caslys Micky 
er y voalley lesh taggad ordaag, as va taitnys 
mooar ec Micky er shen. Cha row ny lessoonyn ro 
olk noadyr, as foddee dy beagh Micky er ngoaill 
aash as er ngoaill taitnys mannagh beagh Darren as 
e skimmee er ve ayn. V’ad freayll ceau ersyn 
shillaghyn monneydagh. Ghow Micky toshiaght er 
goaill aggle tra smooinee eh er traa kirbyl, yn traa 
foddee ad Goaill Cooilleen Er. 
    Va driss er goll magh roish ny fir elley as hug eh 
eab er lhie gyn yss liorish ny greeishyn, raad va ny 
’neenyn cloie. Va Marigold as e caarjyn agglagh 
aynshen, lhigey seose as neose ny greeishyn, 
lhiggey orroo dy ve Ny Garranyn Beggey Ayms, 
corlheimyraght as ceau ergooyl ny mwingyn oc as 
sheeyney magh ny ingnyn oc, agh bare da ve eer 
maroo na ve marish Darren as yn skimmee echey. 
    Cha ren Marigold boirey ee hene mychione cur 
geill erbee da Micky, agh ren kuse jeh ny caarjyn 
eck gigleraght as hyndaa ad hene dy tappee veih 
garran gys moddey. ‘Woofy-woofy-woof,’ dooyrt 
ad dy arraneagh, ny maaigyn oc troggit, as adsyn 
gounstyrnee roish eddin Vicky. 

    ‘Ommidanyn veggey,’ as Micky, as ren eh 
roostey ny feeackleyn echey. ‘Greimee-greimee-
greim,’ dooyrt eh, bwoalley dooint ny feeackleyn 
echey faggys da mair ghonnagh Varigold. 
    Ren Marigold jiargaghey. Ren ny ’neenyn elley 
gigleraght dy neuhickyr, gyn eie erbee er y 
chooish. 
    ‘Cha nel shin geearree cloie marish my henn 
vraar dree,’ as Marigold. ‘Tar shiu riu, she 
garranyn shinyn ooilley as shegin dooin goll stiagh 
ayns ny staabil ain nish.’ 
    Ren ad ooilley lhigey rhymboo gys premmeeyn 
ny ’neenyn. 
    ‘Bunnys ass nyn geeayll,’ as fer jeh ny ’neenyn 
v’ayns yn vrastyl s’yrjey. 
    ‘Ny smoo na bunnys,’ as Micky. 
    Va sett poggaid feeal eck as ghow ee toshiaght 
er troddan marish fer jeh ny guillyn v’ayns yn 
vrastyl s’yrjey. Ve jeeaghyn nagh row ad noi 
Micky ve aynshen. Stuart va’n ennym er yn 
ghuilley mooar as v’eh ceau speckleyryn as va ram 
brick ghreiney echey. Va Micky er yn çheu echey, 
as v’eh jeant booiagh tra va laue y varriaght echey. 
Ghow ad toshiaght er troddan elley, as yn cheayrt 
shoh ghow Stuart toshiaght er insh da Micky ny 
enmyn va er ooilley ny babbanyn feeal as er 
soilshaghey magh da ny aghtyn v’ad lowit dy 
ghleashaghey. 
    ‘Jeeagh, foddym goaill yn Ven Rein Vane nish,’ 
as Stuart. 
    ‘Jeant dy mie,’ as Micky, cur bassag da Stuart er 
y ghreeym echey. Eisht yeeagh eh seose as 
honnick eh Darren as e skimmee çheet huggey dy 
bieau. 
    ‘T’eh aynshen!’ dyllee ad. 
    Ren Micky sluggey. S’lesh yn Ghuilley Jiarg-



Bane va’n shayll dy ve goit, ve jeeaghyn. 
    ‘Shegin dou goll,’ ren eh cabbaraght rish Stuart. 
    ‘Kiart dy liooar. Hee’m oo traa kirbyl mairagh, 
eh? Nee’m ynsaghey dhyt yn aght kiart dy chloie, 
my by vie lhiat,’ as Stuart. 
    ‘Yindyssagh,’ as Micky, as eisht seose lesh as 
ersooyl, roie er-çhea lesh Darren as yn skimmee 
geiyrt er dy çhionn. 
    Ren eh shaghney eddyr possanyn beggey dy 
phaitçhyn, fo raad gys ny premmeeyn, as doghys 
er dy voddagh eh cosney stiagh ayns killeen as cur 
eh hene fo ghlass çheusthie jeh. Woaill eh noi 
Marigold as ny caarjyn eck choud’s v’ad dridal 
magh ass premmeeyn ny ’neenyn. 
    ‘She Woofy-woofy-woof  t’ayn,’ as fer jeu dy 
feayr-chooishagh. 
    ‘Woofy-woofy-woof?’ as Darren. ‘Cre’n fa t’ou 
cur yn ennym shen er?’ 
    ‘Er yn oyr dy vel eh goaill aggle roish moddee,’ 
dooyrt ad. 
    ‘Goaill aggle roish moddee!’ as Darren, as ren 
eh garaghtee er ard lesh eunys. ‘Vel shiu clashtyn 
shen, ghuillyn? Ta Shenn Vicky Muc Beg goaill 
aggle roish moddee.’ 
    ‘Cha nel mee,’ as Micky. 
    ‘Goaill aggle roish moddee-woddee weggey?’ 
as Darren, as ghow eh toshiaght er gyrnal as 
taishbyney ny feeackleyn echey. ‘Woofy-woofy-
woof,’ as eshyn, jannoo arrish jeh ny ’neenyn 
beggey. 
    ‘Cha nel mish goaill aggle,’ as Micky dy 
debejagh. 
    ‘Lhampane veg chowartagh. Cre’n sorçh dy 
voddee t’ou goaill aggle roish, eh? Verrins gioal er 
dy vel oo goaill aggle eer roish shenn voddee 
rangagh charragh as moddee Sheenagh. Ta terree 

tarroo laaragh ec yn ayr aym as cha nel mee goaill 
aggle eer roish shen,’ as Darren. ‘Cha nel mee 
goaill aggle roish veg.’ 
    ‘Ta mish goaill aggle,’ as Micky. ‘Agh cha nee 
roish moddee.’ 
    ‘Vreagagh,’ as Darren, as ghow eh greim jeh 
Micky reesht as ren eh flippal e stroin reesht. ‘Lhig 
dooin goaill cooilleen, ghuillyn.’ 
    ‘Kiart!’ 
    ‘Cah! Cah! Cah!’ 
    ‘Lhig dooin cosney magh ass shoh,’ dooyrt 
caarjyn Varigold. 
    Agh hannee Marigold raad v’ee. ‘Ny benn rish 
my vraar, phostyr vooar,’ deam ee. ‘Cha nel eh 
goaill aggle roish moddee, cha nel nish.’ 
    ‘Jeigh dty ghob, Chassagagh,’ as Darren, as heiy 
eh Marigold magh ass y raad. 
    Heiy eh dy trome ee as va Marigold foast ny 
hassoo er baare ny h-oardaagyn cass eck, er yn oyr 
dy row ee ny garran. V’ee currit ass cormid as 
huitt ee ergooyl er y thoyn eck. 
    Va feiyr buirrooghey çheusthie jeh kione Micky. 
V’eh taghyssagh ooilley harrish. Ren eh çhionney 
ny feeackleyn echey. 
    ‘Ny seiy my huyr mygeayrt,’ as eshyn, as hug 
eh builley da Darren lesh e ghoarn kiart er y stroin 
echey. 
    Cha nee agh builley faase eh, agh ren Darren 
jeeraghey ny sooillyn echey dy eulyssagh as ghow 
eh reayrtys. Honnick Micky doarn dooint mooar 
Darren getlagh trooid yn aer huggey. Agh eisht va 
gull as gyrn mooar ayn as haink Fill lheimmey 
harrish faal yn chlose scoill, as v’eh roie hucsyn, 
ny cleayshyn echey nyn lhie ergooyl, ny sooillyn 
echey lonraghey, ny feeacklyn echey bwoalley 
dooint. 



    Va doarn Darren riojit eddyr speyr as thalloo. 
Doshil e veeal. 
    ‘Cooin lhiam!’ ren eh jeestyrnee. ‘T’eh son 
goaill mee!’ 
    Va Darren kiart. Va Fill bunnys getlagh roish 
trooid yn aer, as eh bwoalley dooint ny feeacklyn 
echey as roie shelley, as jeeraghey eh hene gollrish 
steab lheeah mooar er scoarnagh çhiu Darren. 

 
    ‘Moddey keoie!’ 
    ‘Immee dy gheddyn cooney!’ 
    ‘T’eh er-çhee goaill Darren!’ 
    Huitt Darren er keayney gollrish babban mooar. 
    ‘Cooin lhiam, cooin lhiam, cooin lhiam,’ ren eh 
glugeraght. 
    ‘Kiart dy liooar,’ as Micky. ‘Tar, Fill. Ghuilley 
vie. Tar, whoy.’ 
    Ren eh flippal ny meir echey – as ren Fill slewal 
ec yn ghrig jerrinagh as lheim eh seose er Micky 
ayns ynnyd. Lheim eh stiagh ayns roihaghyn 
Micky as ren eh shliee yn eddin echey dy graihagh, 
as eh gyrnal dy dowin ec yn ghamman yindyssagh 
shoh. 

    Ren ny paitçhyn ’sy chlose scoill blakey, as ny 
sooillyn oc lhean as ny beill oc croghey foshlit. 
    ‘Dinsh mee dhyt nagh vel mee goaill aggle roish 
moddee,’ as Micky, cur clame mooar da Fill. 
    ‘Wahll, as shen Micky...!’ 
    ‘Nagh vel eh daaney.’ 
    ‘As v’eh keshal ec yn veeal!’ 
    ‘Va Darren bunnys goit echey.’ 
    ‘Jeeagh shiu, ta Darren foast glugeraght.’ 
    ‘Ren my vraar Micky sauail Darren.’ 
    ‘Nee jus quallian eh? V’eh jeeaghyn wheesh ny 
smoo tra v’eh roie huggey.’ 
    ‘Cre’n sorçh dy voddey t’ayn, eisht?’ 
    ‘T’ad ooilley loayrt my-nyn-giones, Fill,’ dooyrt 
Micky myr hannish, as heiy eh yn stroin echey noi 
grooish Fill. ‘Myr shen c’red t’ou uss jannoo 
aynshoh, whoy?’ 
    Haink Mummig roie stiagh ’sy chlose scoill, 
jeeaghyn çheh as fud y cheilley. 
    ‘Oh, t’eh aynshen! Smooinee mee dy derrins eh 
magh son cosheeaght, agh dy doaltattymagh ren eh 
caulgey ooilley harrish as hie eh ratçhal roish...cha 
row aght erbee oddins cur stap er. Cur lhiats eh 
dyshoh, Vicky. Cre t’er ve jeant echey? Cha row 
rieau enn aym er moddey as va whilleen dy 
chontoyrtyssyn echey.’ 
    ‘Cha nee shenn voddey dree uss, nee?’ dooyrt 
Micky myr hannish ayns cleaysh lheeah 
gheaysteenagh Fill. ‘T’ou uss my whallian 
conreeaght er-lheh – as bee ymmodee as ymmodee 
contoyrtyssyn elley ain cooidjagh, nagh bee, 
whoy?’ 
    Ren Fill booghey lesh ard eunys. Yeeagh Micky 
dy dowin ayns ny sooillyn ombyragh lonraghey 
echey as honnick eh yn eddin veg echey hene 
mongey er-ash er dy maynrey. 


